
1. Hyrje 

Sigurimi i cilësisë në arsimin e lartë përbën një nga instrumentet themelore për 

garantimin e standardeve akademike, zhvillimin institucional dhe rritjen e 

konkurrueshmërisë së institucioneve të arsimit të lartë në nivel kombëtar dhe 

ndërkombëtar. Procesi i akreditimit institucional, si pjesë integrale e sistemit të 

jashtëm të sigurimit të cilësisë, përbën një nga mekanizmat më të rëndësishëm në 

sistemin e arsimit të lartë në Shqipëri. Ky proces vlerëson në mënyrë gjithëpërfshirëse 

kapacitetin e një institucioni për të përmbushur standardet kombëtare të cilësisë në 

aspektet që lidhen me qeverisjen dhe menaxhimin institucional, burimet njerëzore dhe 

infrastrukturore, cilësinë e programeve të studimit, aktivitetin kërkimor dhe shkencor, 

si edhe mbështetjen ndaj studentëve. Përmes këtij procesi, sigurohet jo vetëm 

përputhshmëria me kuadrin ligjor dhe standardet akademike, por edhe nxitja e 

kulturës së përmirësimit të vazhdueshëm, transparencës dhe përgjegjshmërisë 

institucionale. 

Në kuadër të misionit të Agjencisë së Sigurimit të Cilësisë në Arsimin e Lartë 

(ASCAL) për garantimin, monitorimin dhe zhvillimin e vazhdueshëm të cilësisë në 

sistemin e arsimit të lartë në Shqipëri, hartimi i këtij raporti tematik synon të ofrojë 

një vlerësim të strukturuar dhe të argumentuar mbi gjetjet e evidentuara gjatë 

proceseve të akreditimit institucional të Institucioneve të Arsimit të Lartë në tre vitet e 

fundit. Raporti është ndërtuar mbi analizën e të dhënave të mbledhura nga proceset e 

vlerësimit të jashtëm, raportet e ekspertëve dhe rezultatet e akreditimit, me qëllim 

identifikimin e trendeve kryesore të zhvillimit institucional, praktikave pozitive, si 

dhe sfidave të evidentuara në funksionimin dhe performancën e institucioneve të 

arsimit të lartë. 

Rëndësia e hartimit të këtij raporti lidhet drejtpërdrejt me nevojën për të disponuar një 

instrument analitik dhe strategjik, i cili jo vetëm dokumenton gjendjen aktuale të 

cilësisë në arsimin e lartë, por gjithashtu shërben si bazë për përmirësim politikash 

dhe orientim të proceseve të ardhshme të sigurimit të cilësisë. Nëpërmjet analizës së 

gjetjeve sipas standardeve të vlerësimit institucional, raporti mundëson identifikimin e 

fushave ku institucionet kanë arritur nivele të qëndrueshme zhvillimi, si dhe të 

dimensioneve që kërkojnë ndërhyrje, mbështetje apo monitorim më të thelluar. 

2. Metodologjia 

 

Ky raport analitik është hartuar mbi bazën e një qasjeje të kombinuar sasiore dhe 

cilësore, me synim identifikimin, klasifikimin dhe interpretimin e gjetjeve të 

evidentuara gjatë proceseve të akreditimit institucional të institucioneve të arsimit të 

lartë në Shqipëri. Analiza mbështetet në të dhënat e përftuara nga raportet 

përfundimtare të vlerësimit të jashtëm institucional, të hartuara nga grupet e 

ekspertëve të vlerësimit të jashtëm në kuadër të proceseve të akreditimit të zhvilluara 

nga ASCAL gjatë tre viteve të fundit, të cilat janë publike edhe në faqen zyrtare të 

internetit të ASCAL. 

Në kuadër të këtij studimi janë analizuar raportet e vlerësimit të jashtëm për 9 

institucione të arsimit të lartë, publike dhe jopublike, të cilat kanë përfunduar procesin 

e akreditimit institucional dhe janë akredituar me vendim të Bordit të Akreditimit. Në 

analizë nuk janë përfshirë institucionet që i janë nënshtruar proceseve të pjesshme të 

akreditimit apo institucionet me status të veçantë, me qëllim ruajtjen e homogjenitetit 

metodologjik dhe krahasueshmërisë së të dhënave. 

 

Procesi analitik është zhvilluar në dy nivele të ndërlidhura. Në nivelin e parë, gjetjet 

janë analizuar sipas pesë fushave të vlerësimit institucional, në përputhje me 

standardet e Kodit të Cilësisë: (I) Institucioni i Arsimit të Lartë, Menaxhimi, 

Autonomia dhe Sigurimi i Cilësisë; (II) Burimet dhe Partneriteti; (III) Programet e 

Studimit, Mësimdhënia dhe Vlerësimi; (IV) Aktiviteti Shkencor/Artistik dhe 

Inovacioni; dhe (V) Studentët dhe Mbështetja e Tyre. Në nivelin e dytë është realizuar 

një analizë më e detajuar për çdo standard individual, me qëllim identifikimin e 

modeleve të përsëritura, praktikave më efektive dhe sfidave specifike në përmbushjen 

e standardeve. 

 

Në aspektin metodologjik, analiza është mbështetur në tre komponentë kryesorë. Së 

pari, është realizuar analiza dokumentare, përmes shqyrtimit sistematik të raporteve 

të ekspertëve të vlerësimit të jashtëm. Së dyti, është përdorur analiza statistikore 

deskriptive, për të përpunuar dhe paraqitur në mënyrë sasiore gjetjet e evidentuara, të 

klasifikuara sipas pesë fushave të vlerësimit dhe katër kategorive kryesore: praktika të 

mira, rekomandime, afirmime dhe pika të dobëta. Së treti, është aplikuar analiza 

përmbajtësore dhe krahasuese, përmes së cilës janë interpretuar gjetjet në nivel 

institucional, sipas fushave dhe standardeve. 

 

Kjo qasje metodologjike ka mundësuar jo vetëm evidentimin e tendencave të 

përgjithshme në nivel sistemi, por edhe identifikimin e çështjeve më specifike në 

nivel standardi, duke ofruar një pasqyrë më të thelluar mbi nivelin e përmbushjes së 

standardeve institucionale, praktikat më të mira të identifikuara, si dhe fushat që 

kërkojnë përmirësim të mëtejshëm. 

3. Të dhëna mbi profilin e institucioneve të analizuara 

 

Në kuadër të këtij raporti janë analizuar 9 institucione të arsimit të lartë, të cilat 

kanë përfunduar procesin e akreditimit institucional dhe janë akredituar me vendim të 

Bordit të Akreditimit. Analiza e profilit të tyre institucional ofron një pasqyrë mbi 

karakteristikat kryesore të institucioneve të analizuara, duke marrë në konsideratë 

statusin institucional, ciklin e akreditimit, si dhe periudhën kohore të realizimit të 

akreditimit. 

Nga pikëpamja e llojit të institucionit, rezulton se 1 institucion (11.1%) është publik, 

ndërsa 8 institucione (88.9%) janë institucione jopublike. Kjo shpërndarje reflekton 

pjesëmarrjen më të gjerë të sektorit jopublik në proceset e akreditimit institucional 

gjatë periudhës së analizuar dhe ofron një panoramë të rëndësishme mbi zhvillimin e 

këtij segmenti në sistemin shqiptar të arsimit të lartë. 

 

Figura 1. Shpërndarja e IAL-ve të analizuara sipas llojit të IAL-së 

Në aspektin e llojit të akreditimit, 3 institucione (33.3%) i janë nënshtruar 

akreditimit të parë institucional, ndërsa 6 institucione (66.7%) i janë nënshtruar 

procesit të akreditimit periodik institucional. Kjo tregon se pjesa më e madhe e 

institucioneve të analizuara kanë kaluar më shumë se një cikël vlerësimi të jashtëm, 

çka sugjeron një nivel më të lartë të maturisë institucionale dhe të institucionalizimit 

të proceseve të sigurimit të cilësisë.  

 

Figura 2. Shpërndarja e IAL-ve të analizuara sipas llojit të akreditimit 

Në lidhje me vitin e akreditimit, 5 institucione (55.6%) janë akredituar gjatë vitit 

2025, ndërsa 4 institucione (44.4%) gjatë vitit 2024. Në vitin 2026, deri në momentin 

e hartimit të këtij raporti, nuk ka patur institucione të akredituara.  

 
 

Figura 3. Shpërndarja e IAL-ve të analizuara sipas vitit të akreditimit 

4. Analiza sipas fushave të vlerësimit 

 

Analiza statistikore e rezultateve të vlerësimit institucional për 9 institucionet e 

arsimit të lartë tregon një nivel përgjithësisht të lartë të përmbushjes së standardeve në 

shumicën e fushave të vlerësimit.  

 

 
 

Figura 4. Shkalla e përmbushjes së standardeve sipas fushave të vlerësimit 

 

Në Fushën I, 8 institucione (88.9%) kanë rezultuar me standarde të përmbushura 

plotësisht, ndërsa 1 institucion (11.1%) me standarde të përmbushura kryesisht. E 

njëjta prirje evidentohet edhe në Fushën III, ku 8 institucione (88.9%) kanë 

përmbushur standardet plotësisht dhe 1 institucion (11.1%) i ka përmbushur ato 

kryesisht. Në Fushën II, 7 institucione (77.8%) kanë rezultuar me standarde të 

përmbushura plotësisht, ndërsa 2 institucione (22.2%) me standarde të përmbushura 

kryesisht, duke reflektuar një nivel të mirë, por më heterogjen të zhvillimit 

institucional në këtë dimension. Ndërkohë, Fusha IV paraqet një nivel më të ulët të 

shkallës së përmbushjes së standardeve, ku 5 institucione (55.6%) kanë rezultuar me 

standarde të përmbushura plotësisht, ndërsa 4 institucione (44.4%) me standarde të 

përmbushura kryesisht, duke konfirmuar se kjo mbetet fusha me sfidat më të mëdha 

për konsolidim institucional. Rezultati më pozitiv evidentohet në Fushën V, ku të 9 

institucionet (100%) kanë rezultuar me standarde të përmbushura plotësisht, duke e 

bërë këtë fushën më të konsoliduar në të gjithë procesin e vlerësimit.  

Në përmbledhjen e vlerësimit final institucional, 7 institucione (77.8%) kanë 

rezultuar me standarde të përmbushura plotësisht, ndërsa 2 institucione (22.2%) me 

standarde të përmbushura kryesisht. Në tërësi, të dhënat statistikore tregojnë se 

shumica e institucioneve kanë arritur nivele të kënaqshme të përmbushjes së 

standardeve institucionale, me rezultate veçanërisht të forta në dimensionin studentor 

dhe në organizimin akademik, ndërkohë që aktiviteti shkencor dhe inovacioni mbetet 

fusha që kërkon mbështetje dhe zhvillim të mëtejshëm. 

Figura 5. Shkalla e përmbushjes së standardeve sipas fushave të vlerësimit, për çdo IAL 

 

Analiza e gjetjeve të evidentuara nga ekspertët e vlerësimit të jashtëm tregon se 

institucionet e arsimit të lartë të përfshira në këtë analizë paraqesin një nivel të 

përgjithshëm pozitiv të përmbushjes së standardeve institucionale, veçanërisht në 

drejtim të organizimit të brendshëm, zhvillimit të programeve të studimit, menaxhimit 

të burimeve dhe mbështetjes ndaj studentëve. Nga të dhënat e analizuara rezulton se 

janë evidentuar gjithsej 107 praktika të mira, 17 pika të dobëta, 63 rekomandime dhe 

47 afirmime. Kjo tregon se, në tërësi, raportet e vlerësimit të jashtëm kanë identifikuar 

më shumë elemente pozitive dhe zhvillime institucionale sesa problematika kritike, 

por njëkohësisht kanë evidentuar edhe fusha që kërkojnë ndërhyrje të mëtejshme 

strategjike. 

 

Figura 6. Shpërndarja e gjetjeve në total sipas kategorive 

 

Fusha me numrin më të lartë të praktikave të mira është Fusha III, që lidhet me 

programet e studimit, mësimdhënien dhe vlerësimin, me 28 praktika të mira. Kjo 

dëshmon se institucionet kanë arritur të ndërtojnë oferta akademike relativisht të 

qëndrueshme, të lidhura me tregun e punës dhe të orientuara drejt përgatitjes praktike 

të studentëve. Nga ana tjetër, Fusha IV, që lidhet me aktivitetin shkencor, artistik dhe 

inovacionin, rezulton fusha me nevojën më të madhe për përmirësime, pasi ka numrin 

më të lartë të pikave të dobëta dhe rekomandimeve. Kjo tregon se kërkimi shkencor 

mbetet komponenti më pak i konsoliduar në nivel institucional dhe kërkon politika më 

të qarta, buxhet të dedikuar, mekanizma nxitës dhe përfshirje më të gjerë të stafit dhe 

studentëve. 

 

 
 

Figura 7. Shpërndarja e gjetjeve në total sipas kategorive dhe fushave 

 

 

4.1 Analiza e gjetjeve të Fushës I - Institucioni i Arsimit të Lartë, Menaxhimi, 

Autonomia dhe Sigurimi i Cilësisë 

 

Bazuar në të dhënat statistikore të paraqitura për Fushën I, konstatohet se pjesa më e 

madhe e gjetjeve të ekspertëve lidhet me evidentimin e praktikave të mira, të cilat 

përbëjnë 17 gjetje ose 47.2% të totalit të gjetjeve. Kjo tregon se institucionet kanë 

zhvilluar elemente të qëndrueshme në këtë fushë dhe kanë krijuar mekanizma 

funksionalë në përmbushjen e standardeve. Njëkohësisht, janë identifikuar 11 

rekomandime (30.6%), që reflektojnë nevojën për përmirësime të mëtejshme në 

aspekte specifike. Gjithashtu, janë evidentuar 6 afirmime (16.7%), të cilat 

konfirmojnë përmbushjen e kërkesave të standardeve, ndërsa numri i pikave të dobëta 

mbetet relativisht i ulët, me vetëm 2 gjetje (5.6%). Në tërësi, rezultatet tregojnë një 

performancë përgjithësisht pozitive në Fushën I, me hapësira konkrete për konsolidim 

dhe zhvillim të mëtejshëm. 

 

Figura 8. Shpërndarja e gjetjeve të fushës I sipas kategorive 

 

Bazuar në gjetjet e konstatuara në Fushën I, evidentohet qartë se kjo fushë përfaqëson 

një nga dimensionet më themelore të funksionimit institucional, pasi reflekton nivelin 

e maturisë organizative, kapacitetin drejtues dhe kulturën e brendshme të cilësisë në 

institucionet e arsimit të lartë. Analiza e të dhënave tregon se, në përgjithësi, 

institucionet e vlerësuara kanë ndërtuar struktura bazë funksionale dhe kanë arritur një 

nivel të konsiderueshëm përputhshmërie me kuadrin ligjor dhe rregullator në fuqi. 

Megjithatë, krahas praktikave pozitive të identifikuara, ekspertët kanë evidentuar edhe 

sfida strukturore dhe funksionale, të cilat ndikojnë drejtpërdrejt në efektivitetin e 

qeverisjes institucionale dhe në konsolidimin e sistemeve të sigurimit të cilësisë. 

Një nga gjetjet më domethënëse lidhet me faktin se pjesa më e madhe e institucioneve 

kanë krijuar struktura organizative dhe drejtuese që funksionojnë në përputhje me 

statutet e tyre dhe me kërkesat e legjislacionit për arsimin e lartë. Ekspertët kanë 

evidentuar raste ku institucionet kanë ndërtuar një kuadër të konsoliduar politikash, 

rregulloresh dhe procedurash, që garanton qartësi në ndarjen e kompetencave dhe 

stabilitet në administrim. Ky element tregon një nivel të mirë formalizimi institucional 

dhe një ndërgjegjësim për rëndësinë e qeverisjes së bazuar në rregulla. Gjithashtu, në 

disa institucione është konstatuar një kulturë organizative e orientuar nga vlerat, 

transparenca dhe përfshirja, duke krijuar një ndikim pozitiv në përvojën studentore 

dhe në klimën akademike. 

Në aspektin e menaxhimit institucional, evidentohet se një pjesë e institucioneve kanë 

zhvilluar struktura kolegjiale funksionale, ku Senati Akademik, Bordi i Administrimit, 

Rektorati dhe organet e etikës operojnë mbi bazën e procedurave të përcaktuara. Kjo 

është identifikuar si praktikë e mirë, pasi krijon kushte për vendimmarrje kolegjiale, 

përgjegjshmëri institucionale dhe përfshirje të aktorëve kryesorë në qeverisje. 

Megjithatë, analiza evidenton edhe një problematikë të përsëritur: në disa institucione, 

organet kolegjiale nuk zhvillojnë aktivitet periodik ose funksionojnë me intensitet të 

kufizuar për shkak të mungesës së burimeve njerëzore. Kjo tregon se, ndonëse 

strukturat ekzistojnë në aspekt formal, jo gjithmonë ato arrijnë të prodhojnë efektivitet 

real në menaxhim. Kjo diferencë midis ekzistencës formale dhe funksionalitetit 

praktik mbetet një nga sfidat kryesore të kësaj fushe. 

Një tjetër dimension me rëndësi strategjike është planifikimi institucional. Të dhënat 

tregojnë se institucionet më të konsoliduara kanë hartuar strategji zhvillimi afatmesme 

dhe afatgjata, të harmonizuara me prioritetet kombëtare dhe ndërkombëtare të arsimit 

të lartë. Në disa raste janë evidentuar partneritete strategjike me institucione 

prestigjioze ndërkombëtare, bashkëpunime akademike dhe nisma për 

ndërkombëtarizim, të cilat përbëjnë indikatorë të një vizioni të zhvilluar institucional. 

Megjithatë, ekspertët kanë vërejtur se, në disa raste, strategjitë e zhvillimit mbeten më 

shumë dokumente orientuese sesa instrumente aktive menaxhimi. Konkretisht, janë 

evidentuar disa mangësi në përcaktimin e indikatorëve të matshëm të performancës, 

në mekanizmat e monitorimit të zbatimit dhe në lidhjen e objektivave strategjikë me 

planifikimin financiar. Kjo tregon nevojën për ta kaluar planifikimin strategjik nga një 

proces deklarativ në një instrument të mirëfilltë të menaxhimit të performancës 

institucionale. 

Një nga çështjet më të ndjeshme të identifikuara në këtë fushë lidhet me funksionimin 

e Njësive të Sigurimit të Brendshëm të Cilësisë (NJSBC). Ndërsa disa institucione 

paraqesin modele të konsoliduara të mbledhjes sistematike të të dhënave, raportimit 

vjetor dhe përdorimit të evidencave për përmirësim të vazhdueshëm institucional, në 

disa raste janë konstatuar edhe aspekte që kërkojnë forcim të mëtejshëm në nivel 

organizativ.  Në disa raste, funksione të ndryshme institucionale paraqiten me kufij jo 

plotësisht të qartë, çka mund të krijojë mbivendosje rolesh ose perceptime mbi 

mungesën e ndarjes së plotë funksionale. Ushtrimi paralel i funksioneve akademike 

dhe atyre të sigurimit të cilësisë mund të ndikojë në shkallën e pavarësisë dhe 

objektivitetit të proceseve të vlerësimit të brendshëm, duke sjellë nevojën për qartësim 

më të madh të roleve dhe përgjegjësive institucionale në funksion të rritjes së 

besueshmërisë dhe efektivitetit të sistemit të cilësisë.  

Nga analiza rezulton gjithashtu se përfshirja e studentëve në proceset institucionale 

është një tjetër element që dallon institucionet më të konsoliduara nga ato në proces 

konsolidimi. Në disa institucione është evidentuar pjesëmarrje aktive e studentëve në 

mekanizmat e feedback-ut, sondazhe periodike dhe procese të sigurimit të cilësisë, 

duke kontribuar në krijimin e një kulture transparente dhe gjithëpërfshirëse. 

Megjithatë, ekspertët kanë rekomanduar forcimin e mëtejshëm të rolit të studentëve 

në vendimmarrje dhe në jetën institucionale, çka tregon se përfshirja ekziston, por jo 

gjithmonë është e institucionalizuar në nivelin e duhur. Ky aspekt është veçanërisht i 

rëndësishëm për zhvillimin e një kulture të qëndrueshme cilësie dhe për ndërtimin e 

institucioneve të orientuara nga nevojat e studentëve. 

Në lidhje me transparencën dhe llogaridhënien publike, gjetjet tregojnë një nivel 

relativisht pozitiv. Disa institucione publikojnë raporte vjetore gjithëpërfshirëse, 

statistika institucionale, të dhëna mbi aktivitetin akademik, shkencor dhe financiar, 

duke demonstruar një kulturë të mirë raportimi dhe transparence. Kjo është një 

praktikë që kontribuon jo vetëm në besueshmërinë publike të institucionit, por edhe 

në rritjen e përgjegjshmërisë së strukturave drejtuese. Megjithatë, ky standard nuk 

paraqitet në mënyrë uniforme në të gjitha institucionet, duke lënë vend për 

standardizim dhe harmonizim më të madh. 

Një tjetër element i rëndësishëm lidhet me orientimin drejt tregut të punës dhe 

përdorimin e instrumenteve vlerësuese për monitorimin e rezultateve të programeve. 

Disa institucione kanë kryer analiza të punësueshmërisë dhe studime tregu, duke 

demonstruar një orientim të qartë drejt nevojave të ekonomisë dhe punëdhënësve. 

Megjithatë, ekspertët kanë konstatuar se përfshirja e aktorëve të jashtëm, veçanërisht 

partnerëve joakademikë dhe punëdhënësve, mbetet kryesisht në nivel konsultativ dhe 

jo nëpërmjet procedurave të formalizuara institucionale. Kjo kufizon potencialin për 

përditësim dinamik të programeve dhe për rritjen e relevancës së tyre profesionale. 

4.2 Analiza e gjetjeve të Fushës II - Burimet dhe Partneriteti 

Bazuar në të dhënat statistikore të paraqitura për Fushën II, evidentohet një panoramë 

përgjithësisht pozitive në përmbushjen e standardeve, ku numrin më të lartë të 

gjetjeve e zënë praktikat e mira, me 25 gjetje ose 41% të totalit të gjetjeve. Ky rezultat 

tregon se institucionet kanë zhvilluar procese dhe mekanizma funksionalë në këtë 

fushë, duke reflektuar një nivel të kënaqshëm konsolidimi institucional. Njëkohësisht, 

janë identifikuar 20 afirmime (32.8%), të cilat konfirmojnë hapat e ndërmarrë për 

përmbushjen e kërkesave të standardeve dhe qëndrueshmërinë e praktikave të 

ndjekura. Nga ana tjetër, 13 rekomandime (21.3%) tregojnë se mbeten disa aspekte që 

kërkojnë përmirësim dhe zhvillim të mëtejshëm. Numri i pikave të dobëta mbetet i 

kufizuar, me vetëm 3 gjetje (4.9%), çka sugjeron se problematikat e evidentuara janë 

të izoluara dhe të adresueshme. Në tërësi, rezultatet e Fushës II pasqyrojnë një nivel të 

mirë performance, me baza të qëndrueshme dhe mundësi të qarta për forcim të 

mëtejshëm të cilësisë institucionale. 

 

Figura 9. Shpërndarja e gjetjeve të fushës II sipas kategorive 

 

Fusha e burimeve dhe partneritetit rezulton të jetë një nga fushat me numrin më të 

lartë të gjetjeve në të gjithë analizën, çka reflekton rëndësinë strategjike që kjo fushë 

ka për funksionimin dhe zhvillimin e institucioneve. 

Në tërësi, rezultatet tregojnë një panoramë përgjithësisht pozitive, ku shumica e 

institucioneve kanë investuar në konsolidimin e politikave të burimeve njerëzore, 

modernizimin e infrastrukturës dhe zgjerimin e partneriteteve kombëtare e 

ndërkombëtare. Megjithatë, analiza evidenton edhe disa sfida strukturore, veçanërisht 

në drejtim të ndërkombëtarizimit, qëndrueshmërisë së stafit, institucionalizimit të 

kërkimit dhe digjitalizimit të plotë të sistemeve të menaxhimit. 

Në drejtim të infrastrukturës fizike dhe akademike, gjetjet janë përgjithësisht shumë 

pozitive. Shumica e institucioneve kanë realizuar investime të konsiderueshme në 

modernizimin e mjediseve mësimore, laboratorike dhe administrative. Ekspertët kanë 

evidentuar praninë e ambienteve komode dhe funksionale, të përshtatura me numrin e 

studentëve dhe nevojat e stafit, si edhe përfshirjen e elementëve të aksesueshmërisë 

për personat me aftësi të kufizuara në disa institucione. Në raste të caktuara, 

infrastruktura fizike dhe digjitale është identifikuar si një nga pikat më të forta të 

institucionit dhe si model për praktika të mira. Megjithatë, analiza nxjerr në pah edhe 

mungesa konkrete në disa institucione, ku aksesi fizik për personat me aftësi të 

kufizuara mbetet i paplotë. Kjo tregon se, megjithëse investimet infrastrukturore janë 

të dukshme, standardet e aksesueshmërisë nuk janë ende të unifikuara në të gjithë 

sistemin. 

Në dimensionin e burimeve njerëzore, një nga elementët më pozitivë që konstatohet 

në raporte është ekzistenca e politikave transparente dhe të strukturuara të rekrutimit. 

Institucionet e vlerësuara, veçanërisht ato më të konsoliduara, demonstrojnë 

procedura të hapura dhe gjithëpërfshirëse të punësimit, të orientuara drejt tërheqjes së 

stafit akademik dhe administrativ me profil profesional dhe akademik të 

përshtatshëm. Në disa raste, ekspertët kanë evidentuar sisteme të integruara që nuk 

kufizohen vetëm te rekrutimi, por përfshijnë orientimin fillestar, vlerësimin e 

performancës dhe zhvillimin profesional të vazhdueshëm të stafit. Kjo përbën një 

indikator të rëndësishëm të maturisë institucionale, pasi tregon kalimin nga një 

menaxhim tradicional i personelit drejt një qasjeje strategjike të zhvillimit të kapitalit 

njerëzor. 

Një element tjetër i rëndësishëm lidhet me zhvillimin profesional dhe vlerësimin e 

stafit akademik. Institucionet kanë krijuar mekanizma për mbështetjen e kualifikimit 

të mëtejshëm të stafit, përfshirë pjesëmarrjen në trajnime kombëtare dhe 

ndërkombëtare, programe mobiliteti, projekte kërkimore dhe skema financimi për 

avancim akademik. Ekspertët kanë identifikuar edhe praktika inovative, si vlerësimi i 

pedagogëve përmes feedback-ut të studentëve, vëzhgimi i drejtpërdrejtë i procesit 

mësimor dhe aplikimi i sistemeve të vetëvlerësimit. Këto mekanizma tregojnë 

ekzistencën e një kulture të orientuar drejt cilësisë dhe performancës. Megjithatë, 

analiza evidenton se në disa institucione këto procese mbeten të fragmentuara dhe jo 

plotësisht të institucionalizuara. Është konstatuar mungesa e mekanizmave të qartë 

për prioritizimin e mbështetjes financiare për kërkimin shkencor ose për pjesëmarrjen 

në aktivitete akademike kur kërkesat tejkalojnë burimet financiare të disponueshme. 

Kjo tregon se zhvillimi profesional ekziston, por jo gjithmonë mbështetet nga një 

politikë e harmonizuar dhe e qëndrueshme në nivel institucional. 

Një nga sfidat më të dukshme në këtë fushë lidhet me qëndrueshmërinë afatgjatë të 

stafit akademik. Ndërkohë që institucionet tregojnë angazhim për ruajtjen e stabilitetit 

të personelit, ekspertët kanë evidentuar nevojën për një balancë më të mirë midis stafit 

me kohë të plotë dhe atij me kohë të pjesshme. Në disa raste, varësia nga stafi i 

jashtëm ose me angazhim të pjesshëm mund të krijojë pasiguri në ruajtjen e 

vazhdimësisë akademike dhe në konsolidimin e kulturës institucionale. Gjithashtu, 

është evidentuar nevoja për strategji më agresive për tërheqjen e stafit me gradë të 

larta akademike, veçanërisht me doktoraturë dhe tituj profesorë, në mënyrë që 

institucionet të forcojnë profilin e tyre akademik dhe kapacitetin kërkimor. Ky aspekt 

rezulton veçanërisht i rëndësishëm për institucionet e reja ose në fazë zgjerimi. 

Një tjetër dimension me rëndësi strategjike është digjitalizimi dhe menaxhimi i 

informacionit institucional. Institucionet më të konsoliduara kanë ndërtuar sisteme të 

koordinuara për administrimin e dokumentacionit akademik dhe administrativ, duke 

përdorur platforma digjitale, databaza të centralizuara dhe sisteme të integruara 

komunikimi. Kjo kontribuon ndjeshëm në transparencë, siguri të të dhënave dhe 

efikasitet operacional. Gjithashtu, janë evidentuar iniciativa për implementimin e 

platformave si Moodle, SMART systems apo databaza kërkimore ndërkombëtare. 

Megjithatë, në disa institucione ekspertët kanë konstatuar mungesën e një sistemi të 

centralizuar të menaxhimit të informacionit, çka kufizon mundësinë për monitorim në 

kohë reale, analizë të të dhënave dhe koordinim institucional. Ky është një tregues se 

procesi i transformimit digjital mbetet ende në zhvillim dhe jo i konsoliduar në të 

gjitha institucionet. 

Në aspektin e burimeve financiare dhe menaxhimit buxhetor, gjetjet tregojnë një 

situatë relativisht stabile. Disa institucione demonstrojnë procese transparente dhe të 

mirëstrukturuara të planifikimit financiar, me mekanizma të qartë të shpërndarjes së 

burimeve në funksion të objektivave institucionale. Megjithatë, ekspertët kanë 

evidentuar se financimi i kërkimit shkencor mbetet një komponent ende i dobët në 

disa institucione. Mungesa e fondeve të dedikuara për aktivitetin kërkimor ose e 

politikave motivuese për stafin akademik mund të kufizojë zhvillimin e dimensionit 

shkencor të institucionit. Kjo tregon se, megjithëse menaxhimi financiar bazë është i 

pranishëm, orientimi strategjik i buxhetit drejt inovacionit dhe kërkimit mbetet një 

fushë që kërkon forcim. 

Në komponentin e partneriteteve dhe bashkëpunimit institucional, rezultatet janë ndër 

më pozitivet e kësaj fushe. Institucionet kanë ndërtuar rrjete bashkëpunimi me 

universitete, organizata biznesi, kompani private dhe partnerë ndërkombëtarë, duke 

krijuar mundësi konkrete për praktika profesionale, shkëmbim akademik dhe rritje të 

punësueshmërisë së studentëve. Veçanërisht vlerësohet lidhja me sektorin privat, e 

cila në disa raste ka krijuar një urë të drejtpërdrejtë midis programeve akademike dhe 

tregut të punës. Megjithatë, ekspertët kanë evidentuar se në disa raste mungon analiza 

sistematike e ndikimit të këtyre partneriteteve në cilësinë akademike, në rezultatet 

kërkimore apo në zhvillimin institucional. Pra, partneritetet ekzistojnë, por jo 

gjithmonë maten për efektivitetin dhe ndikimin real të tyre. 

Një nga sfidat më të dukshme të Fushës II lidhet me ndërkombëtarizimin. Edhe pse 

shumë institucione kanë marrëveshje mobiliteti dhe pjesëmarrje në programe si 

Erasmus+, ekspertët kanë konstatuar se profili ndërkombëtar mbetet ende i kufizuar. 

Shumë marrëveshje janë të përqendruara kryesisht në hapësirën evropiane, ndërsa 

mungojnë partneritete globale, programe me diplomë të dyfishtë, si dhe oferta më e 

gjerë akademike në gjuhën angleze. Gjithashtu, mungojnë në disa raste mekanizmat 

formalë për matjen e ndikimit të mobilitetit në zhvillimin akademik dhe profesional të 

studentëve dhe stafit. Kjo tregon se ndërkombëtarizimi është perceptuar si objektiv 

strategjik, por ende nuk është transformuar plotësisht në një dimension të konsoliduar 

operacional. 

Në lidhje me orientimin drejt tregut të punës, gjetjet tregojnë se institucionet kanë 

filluar të përdorin studimet e tregut dhe konsultimet me partnerët për zhvillimin e 

programeve të reja dhe për harmonizimin e ofertës akademike me nevojat socio-

ekonomike. Ky është një tregues pozitiv i orientimit drejt relevancës dhe 

punësueshmërisë. Megjithatë, ekspertët kanë rekomanduar analiza më të thelluara për 

programet që kanë vështirësi në tërheqjen e studentëve, duke sugjeruar nevojën për 

mekanizma më të sofistikuar të analizës së kërkesës dhe tendencave të tregut. 

4.3 Analiza e gjetjeve të Fushës III - Programet e Studimit, Mësimdhënia dhe 

Vlerësimi 

 

Bazuar në të dhënat statistikore të paraqitura për Fushën III, evidentohet një dominim 

i qartë i praktikave të mira, të cilat përbëjnë 28 gjetje ose 54.9% të totalit të gjetjeve. 

Ky rezultat tregon një nivel të lartë konsolidimi institucional dhe zbatim efektiv të 

standardeve në këtë fushë. Në të njëjtën kohë, rekomandimet dhe afirmimet paraqiten 

në të njëjtin nivel, me nga 10 gjetje secila (19.6%), duke reflektuar si përmbushjen e 

kërkesave të standardeve, ashtu edhe nevojën për përmirësime të mëtejshme në 

aspekte të caktuara. 

Nga ana tjetër, pikat e dobëta përbëjnë vetëm 3 gjetje (5.9%), çka tregon se 

problematikat me ndikim kritik janë të kufizuara. Në tërësi, rezultatet e Fushës III 

tregojnë një performancë pozitive, me një predominim të qartë të praktikave të mira 

dhe një bazë të qëndrueshme për zhvillim të mëtejshëm institucional. 

 

Figura 10. Shpërndarja e gjetjeve të fushës III sipas kategorive 

Bazuar në gjetjet e evidentuara rezulton se kjo fushë përfaqëson dimensionin më 

thelbësor të performancës akademike të institucioneve të arsimit të lartë, pasi lidhet 

drejtpërdrejt me cilësinë e ofertës akademike, relevancën e programeve të studimit, 

efektivitetin e metodave të mësimdhënies dhe aftësinë e institucioneve për të 

përgatitur studentë kompetentë dhe konkurrues në tregun e punës. Analiza e të 

dhënave tregon një panoramë përgjithësisht pozitive, ku institucionet kanë ndërmarrë 

hapa të rëndësishëm drejt modernizimit të programeve, orientimit praktik të 

mësimdhënies dhe forcimit të lidhjes me tregun e punës. Megjithatë, krahas këtyre 

elementëve pozitivë, evidentohen edhe disa sfida që lidhen me konsolidimin 

akademik të disa programeve, ndërkombëtarizimin, zhvillimin e kërkimit shkencor 

dhe diversifikimin e ofertës akademike. 

Një nga gjetjet më domethënëse të kësaj fushe lidhet me harmonizimin e programeve 

të studimit me misionin institucional dhe me kërkesat e tregut të punës. Në disa 

institucione është evidentuar një qasje proaktive në zhvillimin e ofertës akademike, ku 

programet janë ndërtuar jo vetëm mbi bazën e kuadrit ligjor dhe standardeve 

kombëtare, por edhe në funksion të nevojave reale të sektorëve ekonomikë dhe 

zhvillimeve të tregut. Veçanërisht pozitiv vlerësohet integrimi i komponentit praktik 

dhe bashkëpunimi me industrinë, ku përmes partneriteteve me kompani dhe aktorë të 

tregut, studentëve u krijohen mundësi konkrete për të lidhur teorinë me praktikën 

profesionale. Kjo qasje reflekton një evolucion të rëndësishëm nga modeli tradicional 

akademik drejt një modeli më të orientuar nga punësueshmëria dhe kompetencat 

profesionale. 

Nga analiza e standardeve që lidhen me hartimin dhe miratimin e programeve, 

rezulton se institucionet në përgjithësi kanë ngritur procese të strukturuara dhe 

transparente për zhvillimin, aprovimin dhe rishikimin e programeve të reja. Ekspertët 

kanë evidentuar raste ku programet i nënshtrohen monitorimit periodik dhe 

përditësimit të vazhdueshëm, veçanërisht në fusha dinamike si teknologjia, biznesi 

dhe inovacioni. Kjo tregon një kulturë institucionale që synon përshtatjen e ofertës 

akademike me ndryshimet në mjedisin ekonomik dhe teknologjik. Megjithatë, në disa 

institucione është konstatuar se numri i ulët i regjistrimeve studentore në programe të 

caktuara përbën një sfidë serioze, jo vetëm në aspektin e qëndrueshmërisë financiare, 

por edhe në ruajtjen e cilësisë akademike dhe të impaktit rajonal të institucionit. Kjo 

ka sjellë rekomandime për zhvillimin e strategjive më të forta të komunikimit 

institucional, marketingut akademik dhe promovimit të programeve në tregun 

arsimor. 

Një tjetër aspekt me rëndësi strategjike lidhet me përputhshmërinë e programeve me 

kapacitetet akademike dhe organizative të institucioneve. Në disa raste, ekspertët kanë 

evidentuar praktika të mira në menaxhimin e ngarkesës së stafit akademik, përmes 

udhëzimeve të qarta për balancimin ndërmjet mësimdhënies, kërkimit dhe detyrave 

administrative. Megjithatë, një nga pikat kryesore të identifikuara që kërkon 

përmirësim lidhet me faktin se në disa departamente aktiviteti akademik nuk është 

ende plotësisht i konsoliduar me stafin akademik dhe me programet e ofruara. Kjo 

tregon se zgjerimi i ofertës akademike, në disa raste, ka ecur më shpejt se konsolidimi 

i kapaciteteve njerëzore dhe strukturore. Kjo situatë mund të ndikojë në vazhdimësinë 

dhe cilësinë e zbatimit të programeve, duke e bërë të domosdoshëm forcimin e stafit 

me kohë të plotë dhe zhvillimin e mëtejshëm të njësive akademike. 

Në lidhje me strukturën akademike dhe progresin e të nxënit, gjetjet tregojnë se 

institucionet kanë ndërtuar programe që, në pjesën më të madhe, mbështesin progresin 

logjik të njohurive dhe kompetencave nga një cikël studimi në tjetrin. Veçanërisht 

pozitive është vlerësuar kombinimi i komponentit teorik me atë praktik, si dhe 

zhvillimi i programeve në gjuhë të huaj, veçanërisht në anglisht. Kjo jo vetëm rrit 

cilësinë akademike dhe aksesin në literaturë bashkëkohore, por gjithashtu forcon 

profilin ndërkombëtar të institucionit dhe e bën atë më konkurrues në tërheqjen e 

studentëve të huaj dhe në zhvillimin e programeve të përbashkëta. Megjithatë, është 

evidentuar edhe nevoja për zgjerimin e ofertës akademike përtej niveleve të kufizuara 

të kualifikimit, si dhe për zhvillimin e programeve të mësimit gjatë gjithë jetës 

(Lifelong Learning), të cilat aktualisht mbeten të pazhvilluara ose në fazë embrionale 

në disa institucione. Kjo tregon se oferta akademike është në zhvillim, por ende jo 

plotësisht e diversifikuar. 

Një dimension kyç i kësaj fushe është cilësia e mësimdhënies dhe politikat për 

përmirësimin e saj. Analiza tregon se institucionet më të konsoliduara kanë ndërtuar 

mekanizma funksionalë të sigurimit të cilësisë së mësimdhënies, përmes NJSBC-ve, 

trajnimeve të stafit, përdorimit të metodologjive inovative dhe integrimit të 

teknologjisë në procesin mësimor. Ekspertët kanë evidentuar angazhimin e stafit 

akademik dhe administrativ në programe trajnimi kombëtare dhe ndërkombëtare, 

përfshirë projekte Erasmus+ dhe iniciativa të mbështetura nga organizata 

ndërkombëtare. Kjo tregon ekzistencën e një kulture institucionale të orientuar drejt 

përmirësimit të vazhdueshëm. Gjithashtu, në disa institucione studentët përfshihen 

aktivisht përmes diskutimeve në grup, projekteve, aplikimeve praktike dhe metodave 

interaktive të mësimdhënies, çka kontribuon ndjeshëm në zhvillimin e kompetencave 

analitike, krijuese dhe profesionale. 

Një nga pikat më të forta të identifikuara në këtë fushë është orientimi i programeve 

drejt punësueshmërisë. Në shumë raste, ekspertët kanë evidentuar modele shumë të 

mira të integrimit të studentëve me tregun e punës, përmes praktikave profesionale, 

laboratorëve të dedikuar, programeve të bashkëpunimit me kompani, si dhe aksesit në 

infrastrukturën e partnerëve ekonomikë të institucionit. Kjo është veçanërisht e 

dukshme në programet profesionale dhe teknologjike, ku studentët kanë mundësi të 

aplikojnë njohuritë në kushte reale pune. Në disa institucione, kjo qasje është 

vlerësuar si model i mirëintegruar që mund të shërbejë si praktikë referuese edhe për 

institucione të tjera në sistemin shqiptar të arsimit të lartë. Kjo tregon një orientim të 

qartë të institucioneve drejt prodhimit të diplomantëve të gatshëm për tregun e punës. 

Megjithatë, një nga pikat më të dukshme të kësaj fushe që kërkon përmirësim, lidhet 

me mobilitetin ndërkombëtar të studentëve dhe stafit akademik. Ekspertët kanë 

evidentuar një nivel të ulët të mobilitetit, si për studentët, ashtu edhe për personelin 

akademik, duke treguar se ndërkombëtarizimi i programeve mbetet ende i kufizuar. 

Kjo lidhet me mungesën e politikave më agresive të mobilitetit, komunikimit më 

efektiv të mundësive ndërkombëtare dhe zgjerimit të rrjetit të partnerëve akademikë, 

veçanërisht përtej kuadrit tradicional evropian. Kjondikon jo vetëm në përvojën 

akademike të studentëve, por edhe në ekspozimin ndërkombëtar të vetë institucionit. 

Për këtë arsye, rekomandimet fokusohen në ndërtimin e mekanizmave të dedikuar për 

mobilitet, promovimin e ofertave ndërkombëtare dhe krijimin e kushteve për 

tërheqjen e studentëve të huaj. 

Një aspekt tjetër me rëndësi lidhet me infrastrukturën laboratorike dhe burimet 

akademike mbështetëse. Gjetjet tregojnë investime të dukshme në laboratorë 

bashkëkohorë, pajisje profesionale dhe mjedise të përshtatshme praktike. Në disa 

institucione laboratorët janë identifikuar si pika të forta dhe si instrumente kyçe për 

realizimin e objektivave të të nxënit. Gjithashtu, aksesi i studentëve në laboratorët dhe 

infrastrukturën e partnerëve institucionalë përbën një avantazh konkurrues, sidomos 

për programet profesionale. Megjithatë, në komponentin e bibliotekave dhe aksesit në 

literaturë, ekspertët kanë evidentuar disa nevoja për përmirësim, veçanërisht në 

institucionet më të reja, ku në disa raste mungojnë tekste të specializuara për disa 

programe profesionale. Po ashtu, është konstatuar nevoja për digjitalizim më të 

avancuar të bibliotekave dhe për përkthimin apo përshtatjen e literaturës bazë në 

gjuhën shqipe, në mënyrë që studentët të kenë akses më të plotë në burime akademike 

bashkëkohore. 

Një tjetër gjetje me rëndësi strategjike lidhet me dimensionin kërkimor të programeve 

të studimit. Në disa institucione është evidentuar nevoja për një integrim më të fortë të 

kërkimit shkencor në zhvillimin dhe zbatimin e programeve. Megjithëse ekzistojnë 

iniciativa dhe përpjekje për ristrukturim akademik, ekspertët kanë rekomanduar 

ndërtimin e një qasjeje më të fokusuar dhe të institucionalizuar ndaj kërkimit, me 

objektiva të qarta, fonde të dedikuara dhe lidhje më të forta ndërmjet mësimdhënies 

dhe aktivitetit shkencor. Kjo është veçanërisht e rëndësishme për institucionet që 

synojnë të kalojnë nga profilet kryesisht mësimdhënëse drejt profileve universitare më 

kërkimore. 

4.4 Analiza e gjetjeve të Fushës IV - Aktiviteti Shkencor/Artistik dhe 

Inovacioni 

 

Bazuar në të dhënat statistikore të paraqitura për Fushën IV, vihet re se kjo fushë 

paraqet një shpërndarje më të larmishme të gjetjeve krahasuar me fushat e tjera, duke 

reflektuar njëkohësisht elemente pozitive, por edhe një numër më të lartë çështjesh që 

kërkojnë përmirësim. Kategoria me peshën më të madhe është ajo e rekomandimeve, 

me 23 gjetje ose 39.7% të totalit, çka tregon se ekspertët kanë evidentuar nevoja të 

konsiderueshme për ndërhyrje dhe forcim të proceseve në këtë fushë. Praktikat e mira 

përbëjnë 19 gjetje (32.8%), duke dëshmuar se institucionet kanë zhvilluar gjithashtu 

modele dhe mekanizma funksionalë në disa aspekte të rëndësishme. 

Ndërkohë, afirmimet përbëjnë 7 gjetje (12.1%), duke konfirmuar hapat e ndërmarrë 

për përmbushjen e standardeve në disa elemente specifike, ndërsa pikat e dobëta 

arrijnë në 9 gjetje (15.5%), niveli më i lartë krahasuar me fushat e mëparshme. Ky 

rezultat sugjeron se Fusha IV paraqet sfida më të theksuara dhe kërkon vëmendje më 

të madhe institucionale për adresimin e mangësive të evidentuara. Në tërësi, analiza 

tregon se kjo fushë mbetet një nga dimensionet më kritike për konsolidim dhe 

zhvillim të mëtejshëm. 

 

Figura 11. Shpërndarja e gjetjeve të fushës IV sipas kategorive 

Bazuar në gjetjet e evidentuara për Fushën IV, kjo rezulton të jetë një nga fushat më 

komplekse dhe njëkohësisht një nga dimensionet ku janë evidentuar kontrastet më të 

mëdha ndërmjet institucioneve të arsimit të lartë. Analiza tregon se, ndonëse një pjesë 

e institucioneve kanë filluar të ndërtojnë identitet më të qartë kërkimor, të zhvillojnë 

struktura mbështetëse për kërkimin dhe të ndërmarrin hapa drejt ndërkombëtarizimit 

dhe inovacionit, në nivel sektorial kjo mbetet fusha ku evidentohet numri më i lartë i 

dobësive strukturore, mungesave funksionale dhe nevojës për ndërhyrje strategjike 

afatgjata. Kjo tregon se kërkimi shkencor, inovacioni dhe krijimtaria akademike nuk 

janë ende të konsoliduara në të njëjtin nivel me aktivitetin mësimor në shumicën e 

institucioneve. 

Një nga gjetjet më pozitive në këtë fushë lidhet me faktin se disa institucione kanë 

filluar të ndërtojnë një profil të diferencuar dhe më të orientuar ndërkombëtarisht në 

kërkim, duke zhvilluar bashkëpunime me universitete dhe qendra kërkimore nga 

vende të OECD-së, Bashkimi Evropian dhe vende të tjera me sisteme të avancuara 

akademike. Në disa raste, partneritete me institucione me reputacion ndërkombëtar 

dhe zhvillimi i programeve të përbashkëta akademike reflektojnë një vizion të qartë 

për pozicionimin institucional në arenën globale. Këto iniciativa jo vetëm rrisin 

profilin akademik të institucionit, por krijojnë edhe mundësi për transferim njohurish, 

ekspozim ndërkombëtar dhe zhvillim të kapaciteteve kërkimore. Megjithatë, analiza 

tregon se këto praktika mbeten ende të përqendruara në një numër të kufizuar 

institucionesh dhe nuk reflektojnë ende një standard të konsoliduar. 

Një zhvillim tjetër pozitiv është ngritja e strukturave institucionale për kërkimin dhe 

inovacionin, si qendra kërkimore, grupe pune kërkimore dhe njësi për menaxhimin e 

projekteve shkencore. Në institucionet ku këto struktura janë funksionale, ekspertët 

kanë evidentuar një qasje më të koordinuar ndaj përcaktimit të prioriteteve kërkimore 

dhe harmonizimit të tyre me agjendat kombëtare dhe ndërkombëtare. Krijimi i njësive 

si qendra për kërkim, projekte dhe inovacion tregon një kalim nga aktivitetet 

sporadike kërkimore drejt një modeli më të organizuar dhe institucional. Kjo është 

veçanërisht e rëndësishme, sepse tregon fillimin e ndërtimit të një kulture kërkimore 

institucionale, ku kërkimi nuk mbështetet vetëm te iniciativa individuale e stafit, por 

fillon të marrë karakter organizativ dhe strategjik. 

Megjithatë, pavarësisht këtyre zhvillimeve pozitive, analiza nxjerr në pah se mungesa 

e një politike të qartë dhe të detyrueshme për kërkimin shkencor përbën një nga 

nevojat më të mëdha për përmirësim të kësaj fushe. Në disa institucione, ekspertët 

kanë konstatuar se kërkimi shkencor nuk përbën ende një objektiv real dhe 

operacional të strategjisë institucionale, por trajtohet më shumë si komponent formal 

ose aspirativ. Mungesa e udhëzimeve të qarta për detyrimet kërkimore të stafit 

akademik, për kriteret e publikimeve, për pjesëmarrjen në projekte dhe për 

mekanizmat e matjes së performancës kërkimore, krijon paqartësi institucionale dhe 

dobëson kulturën e llogaridhënies akademike. Kjo situatë bën që aktiviteti kërkimor të 

mbetet shpesh i fragmentuar, i varur nga iniciativa individuale dhe jo i integruar 

organikisht në misionin akademik të institucionit. 

Një nga problemet më të përsëritura në këtë fushë lidhet me financimin e kërkimit 

shkencor. Të dhënat tregojnë se në shumë institucione buxhetet e dedikuara për 

kërkim, publikime shkencore, pjesëmarrje në konferenca dhe aplikime për projekte 

mbeten të kufizuara ose të pamjaftueshme. Në disa raste, ekspertët kanë konstatuar se 

grantet kërkimore të ofruara janë simbolike dhe nuk mundësojnë zhvillimin e 

projekteve me impakt real. Kjo kufizon jo vetëm prodhimtarinë shkencore të stafit 

akademik, por edhe aftësinë e institucioneve për të konkurruar në fonde kombëtare 

dhe ndërkombëtare. Mungesa e investimit në kërkim ndikon drejtpërdrejt në 

publikimet shkencore, në reputacionin akademik dhe në aftësinë e institucioneve për 

të ndërtuar identitet të qëndrueshëm universitar. Ky është një nga indikatorët më të 

qartë që tregon se në shumë raste arsimi i lartë mbetet ende më shumë i fokusuar në 

mësimdhënie sesa në kërkim. 

Një tjetër pikë për përmirësim lidhet me nivelin e ulët të aplikimeve për projekte 

kërkimore nga stafi akademik. Ekspertët kanë evidentuar mungesë të pjesëmarrjes 

aktive të stafit në skema financimi kombëtare dhe ndërkombëtare, si dhe mungesë të 

kulturës së aplikimit konkurrues për fonde kërkimore. Kjo tregon jo vetëm kufizime 

financiare, por edhe mungesë të mekanizmave institucionalë për mbështetje teknike, 

mentorim dhe incentivim të stafit akademik për të ndërtuar projekte kërkimore me 

impakt. Në ato institucione ku është evidentuar rritje graduale e aplikimeve, kjo është 

vlerësuar si një sinjal pozitiv për konsolidimin e kulturës kërkimore, por ende jo si një 

standard i përgjithshëm. 

Nga analiza rezulton gjithashtu se përfshirja e studentëve në kërkim dhe inovacion 

mbetet një tjetër dimension që kërkon forcim. Edhe pse në disa institucione studentët 

marrin pjesë në projekte artistike, laboratorë aplikativë, konferenca ose iniciativa 

praktike, në nivel të përgjithshëm përfshirja e tyre në kërkim shkencor mbetet e 

kufizuar. Ekspertët kanë rekomanduar krijimin e më shumë mundësive për 

angazhimin e studentëve në projekte të aplikuara, në publikime të përbashkëta me 

stafin dhe në aktivitete kërkimore ndërdisiplinore. Kjo është veçanërisht e 

rëndësishme për studentët e ciklit të dytë dhe të tretë, ku kërkimi duhet të jetë pjesë 

integrale e formimit akademik. Mungesa e këtij komponenti kufizon zhvillimin e 

kompetencave analitike, metodologjike dhe inovative të studentëve. 

Një nga pikat ku evidentohet progres, por edhe nevojë të dukshme për përmirësim,  

është mobiliteti akademik dhe ndërkombëtarizimi i kërkimit. Ndërsa disa institucione 

kanë filluar të organizojnë konferenca ndërkombëtare, seminare, leksione të hapura 

dhe bashkëpunime akademike me partnerë të huaj, ekspertët kanë evidentuar mungesë 

të mobilitetit të stafit akademik, veçanërisht në dimensionin kërkimor. Mungesa e 

shkëmbimeve akademike kufizon ekspozimin e stafit ndaj metodologjive të reja, 

rrjeteve kërkimore dhe mundësive për bashkëpunime ndërkombëtare. Për rrjedhojë, 

rekomandimet fokusohen në ndërtimin e mekanizmave të dedikuar për mobilitet, 

zgjerimin e partneriteteve ndërkombëtare dhe integrimin e mobilitetit si objektiv 

strategjik institucional. Kjo fushë mbetet një nga komponentët me potencial të lartë 

zhvillimi, por aktualisht me realizim ende të kufizuar. 

Në aspektin e publikimeve dhe diseminimit të rezultateve kërkimore, gjetjet tregojnë 

se disa institucione kanë ndërmarrë hapa pozitivë për promovimin e rezultateve 

përmes faqeve zyrtare, mediave sociale, konferencave shkencore dhe platformave 

publike. Kjo reflekton një përpjekje për të rritur dukshmërinë e aktivitetit akademik 

dhe për të krijuar lidhje më të forta me komunitetin akademik dhe publikun. 

Megjithatë, ekspertët kanë evidentuar se numri i publikimeve në revista të indeksuara 

me faktor impakti mbetet i ulët, ndërsa prodhimi shkencor ende nuk reflekton 

potencialin akademik të institucioneve. Kjo lidhet drejtpërdrejt me mungesën e 

financimit, mungesën e incentivave dhe mungesën e objektivave të matshëm për 

performancën kërkimore. 

Një aspekt pozitiv me rëndësi strategjike është garantimi i integritetit akademik dhe 

mbrojtjes së pronësisë intelektuale. Disa institucione kanë implementuar rregullore të 

posaçme për kërkimin shkencor, sisteme antiplagjiaturë dhe mekanizma të mbrojtjes 

së integritetit akademik. Kjo tregon një ndërgjegjësim institucional për standardet 

etike dhe për mbrojtjen e rezultateve të kërkimit. Megjithatë, ekspertët kanë 

rekomanduar zhvillimin e mëtejshëm të ëorkshopeve dhe aktiviteteve ndërgjegjësuese 

për stafin dhe studentët, për të ndërtuar një kulturë më të qëndrueshme të integritetit 

akademik dhe etikës në kërkim. 

Një tjetër element me potencial të lartë zhvillimi lidhet me inovacionin, 

patentueshmërinë dhe transferimin e rezultateve të kërkimit drejt ekonomisë dhe 

shoqërisë. Në disa institucione janë evidentuar iniciativa premtuese që përfshijnë 

kërkime të aplikuara, përdorimin e inteligjencës artificiale, eksperimentimin e 

produkteve të reja dhe krijimin e platformave kërkimore me orientim praktik. Këto 

janë tregues të rëndësishëm të tranzicionit nga kërkimi teorik drejt kërkimit të 

aplikueshëm dhe me potencial komercial. Megjithatë, ekspertët kanë konstatuar se 

dimensioni i patentimit, transferimit të teknologjisë dhe komercializimit të inovacionit 

mbetet ende i pazhvilluar ose në fazë fillestare në shumicën e institucioneve. Kjo 

përbën një mundësi të rëndësishme për zhvillimin e ardhshëm institucional dhe për 

forcimin e ndikimit socio-ekonomik të arsimit të lartë. 

4.5 Analiza e gjetjeve të Fushës V - Studentët dhe Mbështetja e Tyre 

 

Bazuar në të dhënat statistikore të paraqitura për Fushën V, evidentohet një 

performancë shumë pozitive dhe një nivel i lartë konsolidimi në përmbushjen e 

standardeve. Praktikat e mira përbëjnë kategorinë dominuese me 18 gjetje ose 64.3% 

të totalit të gjetjeve, duke reflektuar se institucionet kanë ndërtuar mekanizma 

funksionalë dhe qasje efektive në këtë fushë. Ky rezultat përbën përqindjen më të lartë 

të praktikave të mira krahasuar me fushat e tjera, çka tregon një nivel të avancuar të 

zhvillimit institucional. 

Njëkohësisht, janë evidentuar 6 rekomandime (21.4%), të cilat tregojnë se, megjithëse 

performanca është përgjithësisht e mirë, ekzistojnë ende aspekte që mund të 

përmirësohen dhe të konsolidohen më tej. Afirmimet përbëjnë 4 gjetje (14.3%), duke 

konfirmuar hapat e ndërmarrë për përmbushjen e standardeve në elemente të caktuara. 

Veçanërisht domethënës është fakti që në këtë fushë nuk është evidentuar asnjë pikë e 

dobët (0%), çka sugjeron mungesën e problematikave kritike dhe një nivel të lartë 

qëndrueshmërie në zbatimin e standardeve. Në tërësi, Fusha V paraqitet si një nga 

fushat më të konsoliduara, me rezultate shumë pozitive dhe me potencial për zhvillim 

të mëtejshëm mbi bazën e praktikave ekzistuese. 

 

Figura 12. Shpërndarja e gjetjeve të fushës V sipas kategorive 

 

Bazuar në gjetjet e evidentuara për Fushën V, rezulton se kjo fushë përfaqëson një 

nga dimensionet më të konsoliduara dhe më të orientuara drejt impaktit të 

drejtpërdrejtë në përvojën studentore në institucionet e arsimit të lartë. Analiza e të 

dhënave tregon se shumica e institucioneve të vlerësuara kanë zhvilluar politika, 

mekanizma dhe struktura mbështetëse që synojnë jo vetëm pranimin dhe orientimin e 

studentëve, por edhe garantimin e progresit akademik, mirëqenies sociale, integrimit 

institucional dhe përgatitjes së tyre për tregun e punës. Krahas numrit të 

konsiderueshëm të praktikave pozitive, kjo fushë paraqet më pak problematika 

strukturore krahasuar me fushat e tjera, çka sugjeron se institucioneve u është 

kushtuar vëmendje e konsiderueshme ndërtimit të një modeli që ka në qendër 

studentin. Megjithatë, analiza evidenton edhe disa sfida që lidhen me 

qëndrueshmërinë e mbështetjes, mobilitetin ndërkombëtar, infrastrukturën 

mbështetëse dhe konsolidimin e marrëdhënieve me alumnit. 

Një nga gjetjet më domethënëse të kësaj fushe lidhet me politikat e pranimit dhe 

rekrutimit të studentëve. Institucionet e vlerësuara kanë ndërtuar procedura relativisht 

të qarta, transparente dhe të harmonizuara me objektivat e tyre strategjikë për 

pranimin e studentëve. Në disa raste, ekspertët kanë evidentuar ekzistencën e 

strukturave të dedikuara, si zyra të këshillimit të studentëve dhe karrierës, të cilat 

luajnë rol aktiv jo vetëm në promovimin e ofertës akademike, por edhe në orientimin 

paraprak të kandidatëve potencialë. Kjo tregon një transformim nga një model pasiv i 

pranimit të studentëve drejt një modeli më aktiv dhe strategjik të menaxhimit të 

regjistrimeve. Gjithashtu, disa institucione kanë demonstruar aftësi për të harmonizuar 

rritjen e numrit të studentëve me objektivat afatgjata të zhvillimit institucional, duke 

reflektuar një planifikim më të qëndrueshëm akademik dhe financiar. Megjithatë, 

analiza ka evidentuar edhe raste ku përqindja e ndërprerjes së studimeve ose 

transferimeve mbetet relativisht e lartë, çka sugjeron nevojën për analiza më të 

thelluara mbi motivet e largimit dhe për ndërtimin e mekanizmave më efektivë të 

mbajtjes së studentëve. 

Një nga aspektet më të forta të kësaj fushe lidhet me sistemet e mbështetjes studentore 

dhe shërbimet universitare. Në shumë institucione, ekspertët kanë evidentuar 

ekzistencën e një game të gjerë shërbimesh, që përfshijnë orientimin akademik, 

këshillimin individual, asistencën administrative, bursat dhe ndihmën financiare. Disa 

institucione kanë krijuar modele mbështetjeje veçanërisht të avancuara, duke ofruar jo 

vetëm bursa ekselence apo mbështetje për kategori në nevojë, por edhe akomodim, 

ushqim dhe mbështetje sociale për studentë të veçantë. Këto praktika janë identifikuar 

si tregues të fortë të një filozofie institucionale që vendos studentin në qendër të 

politikave të saj. Në aspektin funksional, këto mekanizma ndikojnë drejtpërdrejt në 

integrimin më të mirë të studentëve, në reduktimin e riskut të braktisjes dhe në 

krijimin e një përvoje më pozitive universitare. 

Një tjetër element i rëndësishëm lidhet me sistemet e informimit dhe komunikimit me 

studentët. Të dhënat tregojnë se institucionet kanë investuar ndjeshëm në zhvillimin e 

platformave të komunikimit, databazave studentore dhe sistemeve digjitale të 

informimit. Ekspertët kanë evidentuar përdorimin e platformave të shumta 

komunikimi, sistemeve online të menaxhimit akademik dhe kanaleve zyrtare që 

sigurojnë akses të vazhdueshëm të studentëve në informacionin akademik, 

administrativ dhe financiar. Kjo tregon një nivel të mirë digjitalizimi dhe transparence 

në marrëdhënien institucion-student. Në disa raste, implementimi i sistemeve të reja 

teknologjike është vlerësuar si një zhvillim pozitiv në progres, duke reflektuar 

orientimin e institucioneve drejt një administrimi më efikas dhe më të aksesueshëm 

për studentët. 

Një dimension ku rezultatet janë veçanërisht pozitive është pjesëmarrja e studentëve 

në jetën institucionale dhe në proceset e vendimmarrjes. Ekspertët kanë identifikuar si 

praktikë të mirë përfshirjen aktive të studentëve në struktura të rëndësishme si 

Këshillat Studentore, Njësitë e Sigurimit të Brendshëm të Cilësisë, komitetet etike dhe 

organet kolegjiale. Ky element është tregues i një kulture institucionale më 

demokratike dhe më gjithëpërfshirëse, ku studentët nuk trajtohen vetëm si përfitues të 

shërbimeve akademike, por edhe si aktorë aktivë në zhvillimin institucional. 

Gjithashtu, sistemi i këshilltarëve akademikë, i identifikuar në disa institucione, ka 

rezultuar efektiv në orientimin e studentëve dhe në monitorimin e progresit të tyre 

akademik. Këto mekanizma kontribuojnë ndjeshëm në krijimin e një marrëdhënieje 

më të qëndrueshme midis studentit dhe institucionit. 

Në drejtim të orientimit akademik, këshillimit dhe mbështetjes psiko-sociale, analiza 

tregon ekzistencën e praktikave të konsoliduara në disa institucione. Veçanërisht 

pozitiv është vlerësuar funksionimi i qendrave të shërbimeve studentore dhe ofrimi i 

mbështetjes së specializuar, përfshirë edhe studentët ndërkombëtarë. Kjo reflekton një 

nivel më të lartë profesionalizimi në menaxhimin e përvojës studentore dhe në 

adresimin e nevojave individuale të studentëve gjatë gjithë ciklit të studimit. 

Megjithatë, ky nivel i zhvillimit nuk rezulton i njëjtë në të gjitha institucionet, duke 

sugjeruar nevojën për standardizim më të madh në nivel sektorial. 

Një aspekt tjetër me rëndësi strategjike është mbështetja për kategori sociale të 

veçanta dhe aktivitetet jashtëkurrikulare. Institucionet kanë zhvilluar politika bursash 

dhe mbështetjeje për studentë me rezultate të larta, si edhe për studentë në nevojë 

ekonomike ose sociale. Kjo tregon një orientim drejt aksesit të barabartë dhe 

përfshirjes sociale. Megjithatë, ekspertët kanë evidentuar se në disa institucione 

mungojnë ende disa elementë mbështetës të rëndësishëm, si infrastruktura sportive, 

aktivitetet sociale më të strukturuara apo akses më i gjerë në programe mobiliteti 

ndërkombëtar. Kjo sugjeron se, ndonëse mbështetja financiare dhe sociale ekziston, 

dimensioni i zhvillimit të plotë të jetës studentore mbetet ende në proces konsolidimi. 

Në aspektin e aksesit në literaturë dhe burime akademike, gjetjet tregojnë një situatë 

përgjithësisht pozitive. Ekspertët kanë evidentuar biblioteka funksionale, shërbime të 

organizuara dhe kombinim të burimeve fizike dhe digjitale në mbështetje të procesit 

mësimor dhe kërkimor. Ky është një element i rëndësishëm për cilësinë akademike, 

pasi ndikon drejtpërdrejt në aftësinë e studentëve për të zhvilluar kompetenca 

analitike dhe kërkimore. Megjithatë, në disa raste mbetet e nevojshme zgjerimi i 

koleksioneve dhe rritja e aksesit në databaza ndërkombëtare për të mbështetur 

programe më të specializuara. 

Një nga dimensionet më të forta të kësaj fushe lidhet me punësueshmërinë e 

studentëve dhe lidhjen me tregun e punës. Në shumë institucione janë evidentuar 

praktika shumë pozitive, si organizimi i panaireve të punës, konkurseve të 

inovacionit, aktiviteteve të sipërmarrjes dhe bashkëpunimeve të drejtpërdrejta me 

kompani dhe organizata të njohura. Në disa raste, ekspertët kanë identifikuar shkallë 

të lartë punësimi të studentëve, e lidhur drejtpërdrejt me rrjetin e partneriteteve të 

institucionit me sektorin privat. Kjo tregon se një pjesë e institucioneve kanë arritur të 

ndërtojnë modele efektive të tranzicionit nga arsimi drejt punësimit, duke krijuar një 

vlerë të shtuar reale për studentët dhe duke rritur reputacionin institucional. 

Gjithashtu, krijimi i zyrave alumni dhe mekanizmave për monitorimin e të 

diplomuarve është një hap pozitiv drejt matjes së impaktit afatgjatë të programeve të 

studimit. 

Megjithatë, një nga pikat më të dukshme në këtë fushë që kërkon përmirësim lidhet 

me mobilitetin ndërkombëtar të studentëve. Edhe pse në disa institucione ekzistojnë 

iniciativa dhe rekomandime konkrete, ekspertët kanë evidentuar se mundësitë për 

mobilitet ndërkombëtar mbeten ende të kufizuara dhe jo gjithmonë të integruara si 

pjesë organike e strategjisë studentore. Kjo kufizon ekspozimin ndërkombëtar të 

studentëve dhe mundësinë e tyre për të përfituar nga modele të ndryshme akademike 

dhe profesionale. Për këtë arsye, rekomandimet fokusohen në zgjerimin e 

partneriteteve, forcimin e mbështetjes institucionale dhe zhvillimin e mekanizmave 

më aktivë për pjesëmarrjen e studentëve në programe mobiliteti. 

Një tjetër element që kërkon zhvillim të mëtejshëm është marrëdhënia me alumnit. 

Edhe pse disa institucione kanë ndërmarrë hapa për krijimin e zyrave alumni dhe 

zhvillimin e nismave të para për rrjetëzim me të diplomuarit, ekspertët kanë 

evidentuar se ky dimension mbetet ende në fazë konsolidimi. Mungesa e databazave 

të plota, takimeve periodike dhe përdorimit strategjik të alumnit si burim feedback-u 

dhe promovimi institucional kufizon potencialin e këtij rrjeti për të kontribuar në 

zhvillimin akademik dhe reputacional të institucionit. Në këtë aspekt, rekomandimet 

fokusohen në institucionalizimin e aktiviteteve alumni dhe shfrytëzimin më aktiv të 

historive të suksesit të të diplomuarve si pjesë e identitetit institucional. 

5. Analiza sipas standardeve 

 

Standardi I.1 – Institucioni dhe strukturat e tij funksionojnë në përputhje me 

statutin e Institucionit. 

Analiza e këtij standardi tregon se institucionet, në pjesën më të madhe, kanë arritur 

një nivel të lartë përputhshmërie me kuadrin ligjor dhe me statutet e tyre të 

brendshme. Ekspertët kanë evidentuar struktura organizative të ngritura në përputhje 

me kërkesat ligjore, me ndarje të qarta të roleve, kompetencave dhe përgjegjësive 

institucionale. Prania e politikave të formalizuara, rregulloreve dhe procedurave të 

mirëpërcaktuara reflekton një kulturë të konsoliduar administrative dhe një nivel të 

mirë të institucionalizimit. Gjithashtu, në disa institucione është identifikuar një 

kulturë organizative e bazuar në vlera, që ndikon pozitivisht në klimën akademike dhe 

përvojën studentore. Megjithatë, rekomandimet tregojnë se përfshirja e studentëve në 

jetën institucionale dhe në proceset vendimmarrëse mund të forcohet më tej, duke e 

bërë funksionimin statutor jo vetëm formal, por edhe më gjithëpërfshirës. 

Standardi I.2 – Institucioni organizohet në mënyrë të tillë që të sigurojë eficiencë 

në menaxhim. 

Ky standard paraqet një panoramë përgjithësisht pozitive në drejtim të strukturimit 

organizativ dhe menaxhimit institucional. Institucionet më të konsoliduara kanë 

ndërtuar organe kolegjiale funksionale, si Senati Akademik, Bordi i Administrimit, 

Rektorati dhe komitetet etike, të cilat veprojnë mbi bazën e rregulloreve të miratuara 

dhe mekanizmave të qartë të vendimmarrjes. Kjo reflekton maturi organizative dhe 

kapacitet për planifikim strategjik. Megjithatë, gjetjet evidentojnë edhe një nga 

problematikat më të rëndësishme të kësaj fushe: në disa institucione, organet 

kolegjiale nuk funksionojnë me periodicitetin e duhur për shkak të kufizimeve në 

personel. Po ashtu, është konstatuar një rast i mbivendosjes së funksioneve ndërmjet 

departamentit akademik dhe NJSBC-së, duke krijuar konflikt potencial interesi dhe 

duke cënuar objektivitetin e proceseve të sigurimit të cilësisë. Kjo tregon se struktura 

ekziston, por jo gjithmonë është plotësisht funksionale në praktikë. 

Standardi I.3 – Institucioni harton një strategji zhvillimi. 

Në këtë standard, institucionet paraqesin progres të dukshëm në planifikimin 

afatmesëm dhe afatgjatë. Strategjitë institucionale në shumë raste janë ndërtuar mbi 

analiza të mëparshme, me objektiva të qarta dhe me harmonizim ndaj prioriteteve 

kombëtare dhe ndërkombëtare. Ekspertët kanë evidentuar si praktikë të mirë 

përfshirjen e njësive akademike dhe palëve të interesit në hartimin e strategjive, si dhe 

zgjerimin e bashkëpunimeve akademike dhe profesionale si pjesë e zhvillimit 

institucional. Megjithatë, një nga pikat e dobëta kryesore lidhet me mungesën e 

indikatorëve të matshëm dhe mekanizmave të qartë për monitorimin e zbatimit të 

strategjisë. Në disa raste, strategjitë ekzistojnë si dokumente të mirëstrukturuara, por 

mungon lidhja direkte me planifikimin financiar, me buxhetimin afatmesëm dhe me 

sistemet e monitorimit të performancës. Kjo e kufizon efektivitetin real të planifikimit 

strategjik si instrument menaxhimi. 

Standardi I.4 – Institucioni respekton kufijtë e autonomisë së tij. 

Analiza e këtij standardi tregon se institucionet, në përgjithësi, demonstrojnë 

respektim të parimeve të autonomisë akademike dhe organizative. Veçanërisht 

pozitive vlerësohet përfshirja e studentëve në mekanizmat e sigurimit të cilësisë 

përmes sondazheve dhe feedback-ut sistematik. Kjo tregon se autonomia nuk 

kuptohet vetëm si e drejtë institucionale, por edhe si përgjegjësi për të ndërtuar 

procese transparente dhe pjesëmarrëse. Megjithatë, ekspertët kanë evidentuar në një 

rast paqartësi lidhur me koordinimin ndërmjet strukturave akademike dhe njësive 

mbështetëse, veçanërisht kur ekzistojnë struktura paralele që nuk kanë rol të qartë në 

mbështetjen e programeve akademike. Kjo sugjeron nevojën për më shumë qartësi 

funksionale në ushtrimin e autonomisë institucionale. 

Standardi I.5 – Institucioni favorizon debatin konstruktiv. 

Gjetjet për këtë standard tregojnë se një pjesë e institucioneve kanë krijuar mjedise 

akademike të hapura dhe gjithëpërfshirëse, ku komunikimi ndërmjet stafit, studentëve 

dhe drejtimit realizohet në mënyrë efektive, si horizontalisht ashtu edhe vertikalisht. 

Ekspertët kanë identifikuar mekanizma funksionalë të feedback-ut, që mbështesin 

kulturën e dialogut dhe adresimin e problematikave institucionale. Megjithatë, 

rekomandimet tregojnë se pjesëmarrja e studentëve në proceset e debatit institucional 

mund të zgjerohet dhe të institucionalizohet më tej, veçanërisht në nivelet strategjike 

të vendimmarrjes. 

Standardi I.6 – Institucioni publikon veprimtarinë kryesore të organeve 

kolegjiale, raportin vjetor dhe aspekte të tjera të lidhura me transparencën. 

Ky standard rezulton ndër më të konsoliduarit. Institucionet demonstrojnë 

transparencë të lartë përmes publikimit të raporteve vjetore gjithëpërfshirëse, 

statistikave institucionale, të dhënave financiare dhe aktiviteteve akademike e 

kërkimore. Kjo reflekton jo vetëm kulturë llogaridhënieje, por edhe kapacitet 

institucional për vetëmonitorim dhe raportim publik. Mungesa e pikave të dobëta apo 

rekomandimeve në këtë standard tregon se transparenca është një nga komponentët 

më të stabilizuar në institucionet e vlerësuara. 

Standardi I.7 – Institucioni harton dhe zbaton politika e procedura transparente 

të posaçme për sigurimin e cilësisë në programe e studimit që ofron. 

Analiza tregon se institucionet kanë ngritur sisteme funksionale të sigurimit të 

brendshëm të cilësisë, të mbështetura në mbledhjen sistematike të të dhënave, 

raportim periodik dhe analiza të performancës akademike e administrative. Në disa 

raste, NJSBC-të demonstrojnë maturi organizative dhe aftësi për të gjeneruar raporte 

të bazuara në evidenca. Kjo përbën një tregues të rëndësishëm të ndërtimit të kulturës 

së cilësisë.  

Standardi I.8 – Institucioni monitoron dhe vlerëson në mënyrë të vazhdueshme 

programet e studimit për të garantuar arritjen e objektivave formuese dhe 

rezultateve të synuara të të nxënit. 

Ky standard tregon nivel të mirë të institucionalizimit të proceseve të monitorimit 

akademik. Institucionet përdorin kombinimin e vetëvlerësimit, vlerësimeve të 

jashtme, feedback-ut nga studentët dhe analizave të brendshme për të përmirësuar 

programet e studimit. Megjithatë, në një rast evidentohet problematika e 

mbivendosjes së funksioneve të NJSBC-së me struktura akademike, duke rrezikuar 

objektivitetin e vlerësimeve. Gjithashtu, mungesa e personelit të mjaftueshëm kufizon 

funksionimin periodik të strukturave kolegjiale. Kjo e bën këtë standard një nga më 

kritikët në aspektin operacional. 

Standardi I.9 – Institucioni përdor procedura e metodologji vlerësimi, 

instrumente matëse dhe vlerësuese për hapjen, zhvillimin dhe ecurinë e 

programeve të studimit, diplomimin dhe daljen në tregun e punës. 

Gjetjet tregojnë se disa institucione kanë filluar të përdorin instrumente analitike për 

matjen e punësueshmërisë dhe relevancës së programeve në raport me tregun e punës. 

Ky është një zhvillim pozitiv, pasi reflekton kalimin drejt vendimmarrjes së bazuar në 

evidenca. Megjithatë, ekspertët rekomandojnë zgjerimin e këtyre mekanizmave me 

përfshirjen më aktive të partnerëve të jashtëm, punëdhënësve dhe institucioneve 

bashkëpunuese. Kjo tregon se sistemet e matjes ekzistojnë, por mund të bëhen më 

gjithëpërfshirëse dhe më të orientuara nga impakti real. 

Standardi I.10 – Institucioni përfshin njësitë akademike, stafin e studentët në 

proceset e SBC të programeve të studimti dhe informon palët e interesuara në 

lidhje me rezultatet dhe masat e mara në vijim të tyre. 

Analiza tregon se përgjithësisht sigurimi i cilësisë është konceptuar si proces 

gjithëpërfshirës që përfshin stafin akademik, studentët dhe aktorët e jashtëm. 

Megjithatë, analiza evidenton se bashkëpunimi me partnerët joakademikë mbetet 

kryesisht në nivel konsultativ dhe jo i formalizuar përmes procedurave institucionale 

të qëndrueshme. Kjo kufizon mundësinë për integrimin sistematik të tregut të punës 

dhe aktorëve socio-ekonomikë në zhvillimin akademik. 

Standardi I.11 – Politikat, proceset dhe veprimtaritë për Sigurimin e Brendshëm 

të cilësisë për programin e studimit, duhet të jenë publike, transparente dhe 

efektive, dhe të synojnë krijimin e Kulturës së Brendshme të Cilësisë. 

Analiza tregon se institucionet kanë ndërtuar politika, procedura dhe mekanizma të 

cilët jo vetëm funksionojnë, por kanë filluar të krijojnë një kulturë të mirëfilltë cilësie 

në nivel institucional. Përfshirja e studentëve, stafit dhe strukturave mbështetëse në 

proceset e vetëvlerësimit dhe përmirësimit të vazhdueshëm është tregues i një maturie 

institucionale në rritje. Ky standard sugjeron se në institucionet më të konsoliduara, 

sigurimi i cilësisë nuk trajtohet më si kërkesë formale, por si pjesë integrale e 

identitetit institucional. 

Standardi II.1 – Institucion ndjek një politikë të hapur të punësimit dhe të 

rekruktimit të burimeve njerëzore. 

Analiza e këtij standardi tregon se institucionet kanë ndërtuar procese të hapura dhe 

transparente të rekrutimit, duke demonstruar përputhshmëri me parimet e 

meritokracisë, gjithëpërfshirjes dhe konkurrueshmërisë. Praktikat e identifikuara 

tregojnë se institucionet nuk kufizohen vetëm në përzgjedhjen formale të personelit, 

por në disa raste kanë ndërtuar sisteme të integruara që përfshijnë orientimin fillestar, 

vlerësimin periodik dhe zhvillimin profesional. Ky është një tregues i maturisë 

organizative dhe i orientimit strategjik drejt zhvillimit të kapitalit njerëzor. Gjithashtu, 

afirmimet për rritjen e kapaciteteve me staf të kategorive më të larta akademike 

tregojnë se institucionet janë të ndërgjegjshme për nevojën e forcimit të profilit 

akademik. Megjithatë, analiza sugjeron se ruajtja afatgjatë e këtij standardi do të 

kërkojë politika më agresive të tërheqjes së stafit me grada të avancuara akademike. 

Standardi II.2 – Institucion ndjek një politikë integruese të personelit akademik, 

personelit ndihmës mësimor-shkencor dhe personelit administrativ. 

Në këtë standard evidentohet një qasje relativisht e avancuar në integrimin e 

personelit akademik, ndihmësakademik dhe administrativ. Institucionet më të 

konsoliduara kanë ndërtuar politika zhvillimi profesional që përfshijnë trajnime të 

vazhdueshme, mobilitet akademik dhe përfshirje në projekte kërkimore. Kjo reflekton 

një qasje që e konsideron stafin si aset strategjik dhe jo thjesht si burim operacional. 

Gjithashtu, evidentohet krijimi i një klime bashkëpunuese dhe profesionale, që ndikon 

pozitivisht në kulturën organizative dhe në stabilitetin institucional. Mungesa e pikave 

të dobëta në këtë standard sugjeron se institucionet kanë ndërtuar baza solide në 

menaxhimin e kapitalit njerëzor. 

Standardi II.3 – Institucion ndjek një politikë të vlerësimit të aftësive të 

personelit të tij dhe fokusohet në zhvillimin e mëtejshëm të tyre. 

Në këtë standard evidentohet se institucionet kanë ngritur mekanizma të ndryshme për 

vlerësimin e performancës, si vëzhgimi i procesit mësimor, vlerësimet nga studentët 

dhe formularët institucionalë të performancës. Gjithashtu, janë evidentuar politika 

financiare mbështetëse për kualifikimin dhe avancimin profesional të stafit. 

Megjithatë, ekspertët kanë identifikuar një problematikë me natyrë institucionale: 

mungesa e mekanizmave të harmonizuar për prioritizimin e mbështetjes financiare 

kur kërkesat për pjesëmarrje në aktivitete shkencore tejkalojnë burimet në 

dispozicion. Kjo tregon se, ndonëse ekziston vlerësimi i performancës, komponenti i 

promovimit shkencor kërkon institucionalizim më të fortë. 

Standardi II.4 – Institucion ndjek një politikë të zhvillimit social. 

Në këtë standard nuk janë evidentuar mangësi institucionale, ndërsa afirmimet 

tregojnë se institucionet kanë filluar të adoptojnë instrumente të reja për monitorimin 

dhe motivimin e stafit, si kartat e performancës akademike dhe ditët e vlerësimit të 

arritjeve. Këto iniciativa reflektojnë zhvillimin e një kulture më të orientuar drejt 

meritokracisë dhe motivimit institucional. Megjithatë, mungesa e praktikave të mira të 

dokumentuara sugjeron se ky standard është ende në zhvillim në disa institucione. 

Standardi II.5 – Institucioni siguron qëndrueshmëri afatgjatë të personelit 

akademik gjatë peiudhës midis dy akreditimeve. 

Analiza tregon se institucionet të cilat i nënshtrohen procesit të akreditimit periodik, 

kanë ndërmarrë hapa pozitivë për të garantuar stabilitetin e stafit akademik, 

veçanërisht përmes politikave të hapura të rekrutimit dhe mekanizmave të motivimit. 

Megjithatë, ekspertët kanë evidentuar një nga sfidat më të rëndësishme të kësaj fushe: 

balanca ndërmjet stafit me kohë të plotë dhe stafit me kohë të pjesshme. Në disa raste, 

varësia nga stafi i jashtëm mund të ndikojë në vazhdimësinë akademike dhe në 

ndërtimin e kulturës institucionale. Po ashtu, rekomandimet për tërheqjen e stafit me 

grade/titull tregojnë nevojën për strategji më proaktive të rekrutimit dhe incentivimit. 

Ky standard mbetet kritik për konsolidimin akademik afatgjatë të institucioneve. 

Standardi II.6 – Institucioni vlerëson dhe mbështet personelin e vet në 

përmbushjen e detyrimeve vjetore-akademike e administrative. 

Ky standard paraqet rezultate pozitive në drejtim të krijimit të politikave funksionale 

të menaxhimit të personelit. Në disa institucione, NJSBC-të luajnë rol aktiv në 

identifikimin e nevojave për staf, në organizimin e trajnimeve, në përfshirjen në 

mobilitet dhe projekte kërkimore, si edhe në vlerësimin periodik të performancës. Kjo 

tregon një nivel të mirë integrimi ndërmjet menaxhimit të cilësisë dhe menaxhimit të 

burimeve njerëzore. Implementimi i sistemeve elektronike të vetëvlerësimit përbën 

gjithashtu një hap të rëndësishëm drejt digjitalizimit të menaxhimit të performancës. 

Standardet II.7, II.8 dhe II.9 – Institucioni disponon dhe menaxhon pasuritë e 

paluajtshme dhe fokusohet në zhvillimin dhe përmirësimin e vazhdueshëm të 

tyre. Institucioni siguron infrastrukturë të përshtatshme për veprimtarinë 

akademike-shkencore. Institucioni siguron mjedise komode pune - mësimore - 

laboratorike të përshtatshme për personelin akademik dhe studentët dhe 

personat me aftësi të kufizuara. 

Analiza tregon se këto standarde përbëjnë një nga pikat më të forta të Fushës II. 

Institucionet kanë realizuar investime të konsiderueshme në mjediset mësimore, 

laboratorike dhe administrative. Ekspertët kanë evidentuar infrastrukturë moderne, 

ambiente komode dhe aksesueshmëri për persona me aftësi të kufizuara në disa 

institucione. Po ashtu, investimet në laboratorë, teknologji dhe kampuse të reja 

tregojnë vizion zhvillimor afatgjatë. Megjithatë, jo në të gjitha IAL-të sigurohet 

mundësia e aksesit fizik për persona me aftësi të kufizuara, duke treguar se standardet 

e aksesueshmërisë nuk janë ende të harmonizuara plotësisht në të gjithë sistemin. 

Gjithashtu, disa institucione janë ende në fazë të ndërtimit të infrastrukturës 

kërkimore, gjë që tregon potencial zhvillimi, por edhe nevojë për investime të 

mëtejshme. 

Standardet II.10, II.11 dhe II.12 – Për programet e studimit të fushave 

mjekësore, inxhinierike institucioni siguron laboratorë të standarteve të larta 

profesionale e shkencore. Institucioni siguron mjedise të përshtatshme pushimi, 

sportive dhe argëtimi për personelin akademik dhe studentët e vet. Institucioni 

monitoron në mënyrë të vazhdueshme gjendjen e infrastrukturës fizikë dhe 

angazhohet në përmirësimin e saj. 

Ndërsa për standardin e laboratorëve profesionalë nuk janë evidentuar gjetje 

specifike, aktivitetet sportive dhe mjediset mbështetëse për studentët janë vlerësuar 

pozitivisht. Kjo sugjeron se institucionet kanë filluar të kuptojnë rëndësinë e një 

mjedisi të plotë universitar, që shkon përtej procesit mësimor. Megjithatë, mungesa e 

gjetjeve të shumta në këto standarde tregon se ka ende hapësirë për zhvillim dhe 

dokumentim më të mirë të këtyre komponentëve. 

Standardet II.13, II.14 dhe II.15 – Institucioni disponon dokumentacion të plotë 

të veprimtarisë akademike në letër (hardcopy) dhe në formë elektronike. 

Institucioni ve në përdorim sisteme të informimit dhe të menaxhimi në nivel 

institucional. Institucioni bashkërendon veprimtaritë në fushën e teknologjisë së 

informacionit.  

Analiza tregon se digjitalizimi institucional është një nga trendet më pozitive në këtë 

fushë. Institucionet më të konsoliduara kanë ndërtuar sisteme të koordinuara për 

menaxhimin e dokumentacionit, informacionit studentor dhe komunikimit 

institucional. Përdorimi i platformave si Moodle, databazat elektronike dhe sistemet 

SMART përbëjnë indikatorë të maturisë digjitale. Megjithatë, ekspertët kanë 

evidentuar një rast të mungesës së një sistemi të centralizuar të menaxhimit të 

informacionit, gjë që kufizon monitorimin në kohë reale dhe koordinimin 

institucional. Kjo është një nga sfidat më të rëndësishme teknologjike të kësaj fushe. 

Standardet II.16, II.17 dhe II.18 – Institucioni harton buxhetin në përputhje me 

procedurat e përcaktuara dhe transparente. Institucioni siguron mjetet e 

nevojshme për të zbatuar politikën financiare. Institucioni ndjek një politikë të 

kontrollit buxhetor dhe financiar.  

Në aspektin financiar, institucionet paraqesin stabilitet dhe transparencë në proceset e 

buxhetimit. Disa institucione kanë krijuar sisteme të mirëstrukturuara të shpërndarjes 

së burimeve dhe kontrollit financiar. Megjithatë, rekomandimet tregojnë se financimi 

i kërkimit shkencor mbetet ende një komponent i dobët. Mungesa e fondeve të 

dedikuara për kërkim dhe inovacion tregon se, megjithëse menaxhimi financiar bazë 

është funksional, orientimi strategjik i buxhetit drejt zhvillimit akademik dhe 

shkencor kërkon forcim të mëtejshëm. 

Standardet II.19 dhe II.20 – Institucioni ndjek një strategji të hapur për 

bashkëpunimin dhe partneritetin në nivel rajonal, kombëtar dhe ndërkombëtar. 

Institucioni bashkëpunon me institucionet të tjera në mbështetëtje të 

veprimtarisë së tij akademike, administrative, kërkimore-shkencore/artisike dhe 

praktikave profesionale.  

Institucionet kanë krijuar rrjete të rëndësishme bashkëpunimi me kompani private, 

universitete dhe partnerë ndërkombëtarë. Veçanërisht vlerësohet lidhja me sektorin 

privat, e cila krijon mundësi reale për praktika profesionale dhe punësim të 

studentëve. Megjithatë, ekspertët kanë evidentuar mungesën e analizave sistematike 

mbi ndikimin real të këtyre partneriteteve në rezultatet akademike dhe kërkimore. Kjo 

sugjeron nevojën për mekanizma më të mirë të matjes së impaktit institucional të 

bashkëpunimeve. 

Standardi II.21 – Institucioni ndjek politika favorizuese për mobilitetin e 

personelit akademik dhe të studentëve në nivel ndërkombëtar. 

Në këtë standard evidentohet se nga njëra anë, institucionet kanë krijuar partneritete 

ndërkombëtare, kanë angazhuar staf të huaj dhe kanë integruar studentë 

ndërkombëtarë. Nga ana tjetër, ekspertët kanë evidentuar mungesë të diversifikimit 

global, pasi shumica e marrëveshjeve mbeten të përqendruara në Erasmus+ dhe 

hapësirën evropiane. Gjithashtu, mungesa në disa raste e programeve me diplomë të 

dyfishtë dhe e ofertës më të gjerë në gjuhën angleze kufizon profilin ndërkombëtar të 

institucioneve.  

Standardi II.22 – Institucioni kryen studimin e tregut për realizimin e misionit 

dhe qëllimit të tij. 

Konstatohet se institucionet kanë filluar të përdorin analiza të tregut të punës dhe të 

zhvillimeve ekonomike për të përshtatur ofertën akademike me nevojat e tregut. Kjo 

tregon orientim strategjik drejt relevancës dhe punësueshmërisë. Megjithatë, ekspertët 

kanë rekomanduar analiza më të thelluara për programet që hasin vështirësi në 

tërheqjen e studentëve, duke sugjeruar përdorimin e mekanizmave më të sofistikuar të 

inteligjencës së tregut. 

Standardi III.1 – Institucioni ofron programe në përputhje me misionin, 

strategjinë e tij të zhvilimit dhe kërkesat e tregut. 

Analiza e këtij standardi tregon se institucionet kanë filluar të ndërtojnë një ofertë 

akademike që nuk orientohet vetëm nga kuadri formal ligjor, por edhe nga nevojat 

konkrete të tregut të punës. Praktikat e identifikuara tregojnë integrim të komponentit 

praktik dhe angazhim të drejtpërdrejtë me industrinë përmes partneriteteve me 

kompani të njohura. Kjo reflekton një evolucion nga modeli tradicional akademik 

drejt një modeli më profesionalizues dhe të orientuar nga punësueshmëria. Gjithashtu, 

planet strategjike të institucioneve, të orientuara drejt inovacionit kurrikular dhe 

sipërmarrjes, tregojnë vizion afatgjatë për zhvillimin e ofertës akademike. 

Standardet III.2 dhe III.3 – Programet e studimeve ofrohen në përputhje me 

objektivat kombëtarë dhe ndërkombëtarë. Programet kanë objektiva të 

përcaktuar qartë dhe rezultatet e tyre të të nxënit përputhen me nivelin e 

profilin kualifikimit që ofrojnë. 

Në këto standarde, evidentohet një nivel i mirë harmonizimi i programeve me 

prioritetet kombëtare të zhvillimit dhe me trendet rajonale të tregut të punës. 

Veçanërisht programet profesionale janë vlerësuar pozitivisht për orientimin e tyre 

drejt fushave me kërkesë të lartë si biznesi, ekonomia dhe teknologjia e informacionit. 

Kjo tregon një qasje strategjike në projektimin e programeve, ku rezultatet e të nxënit 

janë të lidhura me profile reale profesionale dhe me nivelet e Kornizës së 

Kualifikimeve. Mungesa e pikave të dobëta sugjeron se institucionet kanë arritur të 

krijojnë përputhshmëri të mirë midis objektivave akademikë dhe nevojave të tregut. 



Faqe 32 |  

Standardi III.4 – Institucioni përcakton qartë dhe ndjek procedurat për 

miratimin e programeve të reja. 

Në këtë standard paraqitet një panoramë pozitive në drejtim të formalizimit të 

proceseve për hartimin dhe miratimin e programeve të studimit. Institucionet kanë 

ndërtuar procedura të strukturuara dhe transparente, në përputhje me kuadrin ligjor 

dhe kërkesat institucionale. Megjithatë, ekspertët kanë evidentuar një numër të ulët të 

regjistrimeve në disa programe, veçanërisht në ciklet bachelor dhe master, e cila 

ndikon jo vetëm në qëndrueshmërinë financiare të programeve, por mund të ndikojë 

edhe në cilësinë akademike dhe në impaktin rajonal të institucionit. Për këtë arsye, 

rekomandohet forcimi i strategjive të komunikimit, marketingut akademik dhe rritjes 

së dukshmërisë institucionale. 

Standardi III.5 – Programet e studimeve ofrohen në përputhje me kapacitetet e 

institucionit. 

Në këtë standard konstatohet se nga njëra anë, janë evidentuar praktika të mira në 

menaxhimin e ngarkesës së stafit akademik, përmes udhëzimeve të qarta dhe 

shpërndarjes së balancuar të detyrimeve akademike dhe administrative. Nga ana tjetër, 

ekspertët kanë konstatuar se në disa departamente aktiviteti akademik nuk është ende 

plotësisht i konsoliduar me kapacitetet reale të stafit dhe me ofertën akademike. Kjo 

tregon se zgjerimi i programeve, në disa raste, ka ecur më shpejt sesa konsolidimi i 

kapaciteteve akademike. Rekomandimet fokusohen në rritjen e angazhimit të stafit me 

kohë të plotë dhe forcimin e strukturave akademike në nivel departamenti. 

Standardet III.6 dhe III.7 – Programet e studimit janë të organizuar në cikle 

studimi. Programet e studimeve nga cikli në cikël hartohen me qëllim 

mirëorientimin dhe përftimin gradual të njohurive nga studentët. 

Institucionet kanë ndërtuar programe që mbështesin progresin logjik të njohurive dhe 

kompetencave nga një cikël studimi në tjetrin. Veçanërisht pozitiv është vlerësuar 

kombinimi i komponentit teorik me atë praktik, si dhe ofrimi i programeve në gjuhën 

angleze, që forcon konkurrueshmërinë ndërkombëtare të institucioneve dhe zgjeron 

aksesin në literaturë bashkëkohore. Megjithatë, ekspertët kanë rekomanduar zgjerimin 

e ofertës akademike përtej niveleve aktuale të kualifikimit, duke sugjeruar nevojën për 

diversifikim më të madh akademik.  

Standardi III.8 – Institucioni ofron programe të të nxënit gjate gjithë jetës. 

Analiza tregon se, ndonëse në disa institucione janë hedhur bazat për zhvillimin e 

programeve të të nxënit gjatë gjithë jetës, ekspertët kanë rekomanduar forcimin dhe 

zgjerimin e mëtejshëm të këtij komponenti, në funksion të diversifikimit të ofertës 

akademike dhe rritjes së fleksibilitetit institucional. Zhvillimi i mëtejshëm i kësaj 

fushe paraqet një mundësi strategjike për institucionet, veçanërisht në kontekstin e 

ndryshimeve dinamike të tregut të punës dhe rritjes së nevojës për përditësim dhe 

rikualifikim të vazhdueshëm profesional. 

Standardi III.9 – Programet e studimeve mbështeten në profilin kërkimor dhe 

profesional të njësisë dhe realizohen në bashkëpunimin me aktorë të fushës. 

Ekspertët rekomandojnë zhvillimin e një qasjeje më të strukturuar ndaj kërkimit, 

veçanërisht në institucionet që kanë kaluar procese ristrukturimi akademik. 

Megjithëse programet mbështeten në komponentin profesional, dimensioni kërkimor 

duhet të integrohet plotësisht në të gjitha programet. 

Standardet III.10 dhe III.11 – Programet e studimeve monitorohen në mënyrë 

periodike. Programet e studimeve janë objekt i përmirësimit të vazhdueshëm të 

tyre në funksion të rritjes së cilësisë. 

Institucionet kanë ngritur mekanizma funksionalë të rishikimit periodik të 

programeve, të udhëhequr nga NJSBC-të dhe nga strukturat akademike. Kjo tregon 

ekzistencën e një kulture të mirëfilltë të përmirësimit të vazhdueshëm. Gjithashtu, 

disa institucione kanë krijuar procese të strukturuara për zhvillimin, miratimin dhe 

rishikimin e programeve në përputhje me ndryshimet teknologjike dhe kërkesat e 

tregut. Ky është një indikator i rëndësishëm i maturisë akademike. 

Standardet III.12 dhe III.13 – Institucioni ndjek një politikë të qartë për 

përmirësimin e cilësisë së mësimdhënies. Programet e studimeve të shpallura 

zbatohen sipas strukturave të miratuara në nivel institucional dhe kombëtar.  

Analiza tregon se institucionet kanë investuar ndjeshëm në përmirësimin e cilësisë së 

mësimdhënies përmes trajnimeve të stafit, përdorimit të teknologjisë, metodave 

inovative dhe projekteve ndërkombëtare të sigurimit të cilësisë. Prania aktive e 

NJSBC-ve në monitorimin e procesit mësimor reflekton institucionalizimin e kulturës 

së cilësisë. Gjithashtu, zbatimi i programeve sipas strukturave të miratuara në nivel 

institucional dhe kombëtar tregon përputhshmëri të mirë me legjislacionin dhe 

standardet kombëtare. 

Standardet III.14, III.15 dhe III.16 – Programet e studimeve mundësojnë 

aplikimin në praktikë të njohurive dhe aftësive të fituara nga studentët në kurset 

teorike. Programet zhvillohen me qëllim përfshirjen aktive të studentëve në 

përftimin e kompetencave. Programet e studimeve synojnë përgatitjen e 

studentëve për punësim.  

Ekspertët kanë evidentuar modele shumë të mira të integrimit të studentëve me tregun 

e punës përmes praktikave profesionale, laboratorëve, projekteve aplikative dhe 

partneriteteve me sektorin privat. Veçanërisht pozitiv është vlerësuar kombinimi i 

aftësive teorike dhe praktike, si dhe përfshirja aktive e studentëve përmes projekteve, 

diskutimeve në grup dhe përdorimit të teknologjisë në mësimdhënie. Disa institucione 

janë identifikuar si modele të suksesshme për orientimin drejt punësueshmërisë dhe 

përgatitjes profesionale të studentëve. Kjo tregon se komponenti aplikativ është një 

nga avantazhet konkurruese më të forta të këtyre institucioneve. 

Standardi III.17 – Programet e studimeve synojnë të nxisin mobilitetin e 

studentëve shqiptarë dhe të huaj. 

Ekspertët kanë evidentuar nivel të ulët të mobilitetit si për studentët, ashtu edhe për 

stafin akademik. Kjo kufizon ekspozimin ndërkombëtar të studentëve, aksesin në 

modele të ndryshme mësimdhënieje dhe zhvillimin e kompetencave ndërkulturore. 

Rekomandimet fokusohen në zhvillimin e politikave më agresive të mobilitetit, 

zgjerimin e partneriteteve dhe forcimin e mbështetjes institucionale për pjesëmarrje në 

programe ndërkombëtare. 

Standardet III.18, III.19 dhe III.20 – Institucionet pajisin studentët që kanë 

shlyer të gjitha detyrimet e një programi studimi, me diplomën përkatëse, e cila 

është dokument zyrtar. Institucioni siguron laboratorë të dedikuar në mbështetje 

të programeve të studimit dhe kërkimi shkencor/artistik. Institucioni siguron 

pajisje laboratorike, infrastrukturë dhe shërbime në mbështetje të programeve 

të studimit.  

Në këto standarde evidentohet një nivel i mirë konsolidimi. Institucionet kanë 

laboratorë bashkëkohorë, pajisje profesionale dhe infrastrukturë që mbështet 

realizimin e objektivave të të nxënit. Në disa raste laboratorët janë identifikuar si pika 

të forta dhe si modele të praktikave të mira. Gjithashtu, investimet në zgjerimin dhe 

modernizimin e infrastrukturës laboratorike tregojnë vizion zhvillimor afatgjatë. Kjo 

ndikon drejtpërdrejt në cilësinë e përgatitjes praktike të studentëve. 

Standardi III.21 – Biblioteka, infrastruktura dhe shërbimet e saj sigurojnë akses 

në literaturë bashkëkohore të lidhur me fushat e studimit dhe kërkimit në 

programe. 

Institucionet kanë ndërtuar biblioteka funksionale dhe akses në burime akademike 

mbështetëse. Por nga ana tjetër, ekspertët kanë evidentuar mungesë të teksteve për 

disa programe profesionale, veçanërisht në institucionet më të reja. Gjithashtu, është 

rekomanduar digjitalizimi më i avancuar i bibliotekave dhe përshtatja ose përkthimi i 

literaturës bazë. Kjo tregon se infrastruktura ekziston, por ende kërkon zhvillim për të 

mbështetur programe më të specializuara dhe kërkim më të avancuar. 

Standardi IV.1 – Institucioni përcakton fushat parësore të aktiviteteve 

kërkimore, shkencore/artistike. 

Analiza e këtij standardi tregon se disa institucione kanë filluar të ndërtojnë një vizion 

të qartë për profilizimin e tyre kërkimor dhe ndërkombëtar. Partneritetet me 

universitete dhe institucione nga vendet e OECD-së, Bashkimi Evropian dhe G20, si 

dhe bashkëpunimet me institucione prestigjioze ndërkombëtare, reflektojnë orientim 

të qartë drejt ndërkombëtarizimit të kërkimit. Gjithashtu, në disa institucione, 

qëndrueshmëria financiare e garantuar nga investime të konsoliduara krijon kushte të 

favorshme për zhvillimin e kërkimit afatgjatë. Megjithatë, rekomandimet tregojnë se, 

pavarësisht këtij potenciali, përfshirja reale e stafit akademik në publikime, projekte 

dhe kërkim shkencor mbetet ende nën nivelin e pritshëm. Po ashtu, është evidentuar 

nevoja për një strategji më të plotë kërkimore, me planifikim financiar, afate konkrete 

dhe orientim drejt patentueshmërisë dhe komercializimit të inovacionit. 

Standardi IV.2 – Institucioni zbaton prioritetet e aktivitetit kërkimor shkencor. 

Ky standard paraqet zhvillime pozitive në institucionet që kanë krijuar struktura të 

dedikuara për kërkimin, si qendra kërkimore, ekipe pune dhe njësi për projekte dhe 

inovacion. Krijimi i strukturave si Qendra për Kërkim Shkencor, Projekte dhe 

Inovacion përfaqëson kalimin nga një model individual i kërkimit drejt një modeli më 

institucional dhe të koordinuar. Megjithatë, rekomandimet për rritjen e përfshirjes së 

studentëve në projekte kërkimore tregojnë se, ndonëse struktura ekziston, komponenti 

i përfshirjes akademike të studentëve ende nuk është plotësisht i integruar. Po ashtu, 

kërkesa për ndërgjegjësim më të madh mbi plagjiaturën tregon nevojën për forcimin e 

kulturës së integritetit akademik. 

Standardi IV.3 – Institucioni inkurajon zhvillimin, dinamizmin e veprimtarive 

kërkimore / artistike dhe shkencore. 

Ky standard paraqet një nga analizat më komplekse të kësaj fushe. Nga njëra anë, janë 

evidentuar praktika shumë pozitive, si pjesëmarrja në projekte ndërkombëtare, 

organizimi i konferencave ndërkombëtare, zhvillimi i portofolëve artistikë dhe 

ndërtimi i bashkëpunimeve me kërkues vendas dhe ndërkombëtarë. Kjo tregon 

potencial të konsiderueshëm për zhvillim akademik dhe shkencor. Nga ana tjetër, ky 

standard evidenton numrin më të madh të pikave të dobëta të konstatuara. Në disa 

institucione, kërkimi shkencor nuk është ende një prioritet real institucional, 

mungojnë politika të qarta mbi detyrimet kërkimore të stafit, aplikimet për fonde 

kërkimore janë të kufizuara dhe grantet ekzistuese janë të pamjaftueshme. Burimet 

financiare të dedikuara për publikime, konferenca dhe projekte janë shpesh të 

kufizuara, duke penguar zhvillimin e një kulture kërkimore të qëndrueshme. Ky 

standard reflekton qartë hendekun midis potencialit institucional dhe realizimit real të 

kërkimit. 

Standardi IV.4 – Institucioni dhe njësitë përgjegjëse për kërkimin shkencor/ 

artistik dhe inovacionin vlerësojnë përformancën e tyre në nivel institucional. 

Analiza tregon se në disa institucione mungon ende një sistem i qartë për vlerësimin e 

performancës kërkimore në nivel institucional. Dobësia kryesore lidhet me faktin se 

kërkimi nuk është integruar plotësisht si objektiv strategjik dhe se mungojnë 

udhëzime të qarta për matjen e kontributit kërkimor të stafit akademik. 

Rekomandimet fokusohen në ndërtimin e indikatorëve të matshëm dhe përcaktimin e 

qartë të detyrimeve kërkimore. 

Standardet IV.5 dhe IV.6 – Institucioni garanton pronësinë intelektuale të 

arritjeve dhe rezultateve në fushën e kërkimit shkencor dhe i përdor ato me 

qëllim zhvillimin ekonomik dhe financiar të tij. Në zbatim të prioriteteve të 

kërkimit shkencor/artistik, institucioni kanalizon veprimtaritë e kërkimit në 

nivel departamenti.  

Praktika e mirë që lidhet me marrëveshjet e bashkëpunimit dhe projektet kërkimore 

tregon se institucionet kanë filluar të kuptojnë rëndësinë e mbrojtjes së rezultateve 

kërkimore dhe të organizimit të kërkimit në nivel departamenti.  

Standardi IV.7 – Institucioni miraton objektiva të qarta për njësitë, krupet 

kërkimore / artistike dhe personelin akademik. 

Ky standard paraqet rezultate pozitive në institucionet ku departamentet kanë 

integruar mësimdhënien, kërkimin dhe aktivitetet jashtëkurrikulare në një model të 

unifikuar planifikimi. Veçanërisht pozitiv është vlerësuar krijimi i grupeve të 

dedikuara të punës për kërkim dhe integrimi i teknologjive të reja, përfshirë 

inteligjencën artificiale, në planet kërkimore. Kjo tregon një orientim të qartë drejt 

ndërtimit të një identiteti më inovativ dhe shkencor. 

Standardi IV.8 – Institucioni synon rritjen e vazhdueshme të veprimtarive 

kërkimore/artistike e shkencore dhe garanton gjithëpërfshirjen e personelit 

akademik dhe studentëve të ciklit të dytë dhe të tretë. 

Ky standard evidenton një përpjekje pozitive për të përfshirë stafin, studentët dhe 

alumnit në aktivitetin kërkimor, duke synuar zgjerimin e partneriteteve dhe rritjen e 

prezencës ndërkombëtare. Megjithatë, një nga pikat e dobëta lidhet me mungesën e 

mobilitetit akademik, veçanërisht në dimensionin kërkimor. Kjo kufizon shkëmbimin 

e përvojave, ndërtimin e rrjeteve kërkimore dhe ekspozimin ndërkombëtar të stafit. Po 

ashtu, rekomandimet për përfshirjen më të madhe të studentëve në projekte të 

aplikuara tregojnë se dimensioni i kërkimit që vë në qendër studentin ende nuk është 

plotësisht i konsoliduar. 

Standardi IV.9 – Institucioni bën të njohura rezultatet në fushën e kërkimit 

shkencor/artistik. 

Praktikat e mira të evidentuara në këtë standard tregojnë përdorimin aktiv të faqeve 

zyrtare, mediave sociale dhe konferencave për promovimin e rezultateve kërkimore. 

Kjo rrit dukshmërinë e institucionit dhe forcon lidhjen me komunitetin akademik dhe 

publikun. Megjithatë, ekspertët kanë evidentuar investim të pamjaftueshëm në 

infrastrukturën kërkimore dhe numër të ulët të publikimeve në revista me faktor 

impakti. Kjo sugjeron se, ndonëse rezultatet promovohen, prodhimtaria shkencore 

ende nuk reflekton potencialin e plotë akademik të institucioneve. 

Standardi IV.10 – Institucioni është përgjegjës për garantimin e cilësisë së 

punimeve shkencore/artistike dhe integritetin e tyre në nivel institucional. 

Përdorimi i sistemeve antiplagjiaturë, rregulloret e posaçme për kërkimin dhe 

mekanizmat e mbrojtjes së pronësisë intelektuale tregojnë nivel të mirë 

ndërgjegjësimi institucional për etikën akademike. Megjithatë, rekomandimet për 

organizimin e ëorkshopeve të mëtejshme tregojnë se ndërtimi i kulturës së integritetit 

akademik duhet të vazhdojë të forcohet. 

Standardet IV.11 dhe IV.12 – Institucioni i llojit universitet/akademi përcakton 

qartë detyrimet për personelin akademik në kuadër të pjesmarrijes në 

veprimtari kërkimore, studime, publikime e botime dhe i mbështet për 

përmbushjen e tyre. Institucioni që ka përcaktuar në strategjinë e vet si prioritet 

kryesor kërkimin shkencor, fokusohet në ndërkombëtarizimin e kërkimit dhe 

veprimtarive që lidhen me të.  

Analiza tregon se disa institucione kanë filluar të investojnë në infrastrukturë 

laboratorike dhe në zhvillimin e partneriteteve ndërkombëtare. Megjithatë, mungesa e 

programeve të qëndrueshme të shkëmbimit akademik dhe mobilitetit për stafin mbetet 

një dobësi strukturore. Ekspertët rekomandojnë integrimin më të fortë të kërkimit në 

identitetin institucional dhe përdorimin më aktiv të rrjeteve ndërkombëtare për 

projekte bashkëpunuese dhe shkëmbime akademike. 

Standardet IV.13 dhe IV.14 – Institucioni ka prioritet përfshirjen në 

veprimtaritë mësimore e shkencore/artistike të personelit të huaj akademik dhe 

diasporës. Institucioni ka prioritet mobilitetin e personelit akademik dhe 

studentëve dhe siguron mekanizmat për përfshirjen sa më shumë të tyre.  

Në këto standarde janë evidentuar praktika të mira në përfshirjen e stafit të huaj dhe të 

diasporës në proceset mësimore dhe kërkimore. Kjo reflekton një hap pozitiv drejt 

ndërkombëtarizimit. Megjithatë, mungesa e mobilitetit real të stafit akademik mbetet 

një problem i përsëritur. Pavarësisht ekzistencës së aktiviteteve si seminare, 

ëorkshope dhe leksione të hapura, pjesëmarrja në programe të strukturuara mobiliteti 

mbetet e kufizuar. 

Standardet IV.15, IV.16 dhe IV.17 – Institucioni siguron vazhdimësi dhe rritje të 

impaktit të tij në fushën e kërkimit shkencor/artistik. Institucioni siguron 

transferimin e rezultateve të veprimtarive kërkimore e shkencore në funksion të 

zhvillimit të vendit, ekonomisë dhe shoqërisë. Institucioni garanton pronësinë 

intelektuale të arritjeve dhe rezultateve në fushën e këkrimit shkencor dhe i 

përdor ato me qëllim zhvillimin ekonomik dh efinanciar të tij.  

Këto standarde tregojnë se institucionet kanë filluar të kuptojnë rëndësinë e 

transferimit të rezultateve kërkimore drejt ekonomisë dhe shoqërisë. Megjithatë, 

ekspertët kanë rekomanduar forcimin e bashkëpunimit me institucionet publike dhe 

aktorët ekonomikë, veçanërisht në sektorë prioritarë si shëndetësia, teknologjia dhe 

inovacioni. Mungesa e evidencave të shumta për patentim, komercializim dhe 

transferim teknologjie tregon se ky dimension mbetet ende në fazë fillestare në 

shumicën e institucioneve. 

Standardi V.1 – Institucioni i arsimit të lartë harton, ndjek dhe zbaton politika 

dhe procedura për pranimin dhe përzgjedhjen e studentëve. 

Analiza e këtij standardi tregon se institucionet kanë ndërtuar politika relativisht të 

konsoliduara për pranimin dhe rekrutimin e studentëve, duke harmonizuar objektivat 

e regjistrimeve me strategjitë e zhvillimit institucional. Praktikat më të mira lidhen me 

promovimin aktiv të ofertës akademike, funksionimin e strukturave të dedikuara si 

zyrat e këshillimit të studentëve dhe karrierës, si dhe ofrimin e mbështetjes sociale 

konkrete për studentët, përfshirë bursa, akomodim dhe mbështetje financiare. Këto 

elemente reflektojnë një qasje proaktive dhe student-centered në menaxhimin e 

pranimeve. Megjithatë, analiza evidenton se në disa institucione është konstatuar një 

normë relativisht e lartë e largimit ose transferimit të studentëve, çka sugjeron 

nevojën për analiza më të thelluara mbi faktorët që ndikojnë në qëndrueshmërinë dhe 

vazhdimësinë e studentëve në studime. Rekomandimet për zgjerimin e infrastrukturës 

fizike tregojnë se rritja e numrit të studentëve duhet të shoqërohet me zgjerim 

proporcional të kapaciteteve mbështetëse. 

Standardi V.2 – Institucioni u ofron mbështetje nëpërmjet shërbimeve 

universitare për të lehtësuar ecurinë e tyre. 

Evidentohet se institucionet kanë ndërtuar sisteme të larmishme mbështetjeje për 

studentët, përfshirë bursa ekselence, bursa sociale, partneritete institucionale për 

financim, si dhe sisteme këshillimi akademik të vazhdueshëm. Veçanërisht pozitiv 

është roli i këshilltarëve akademikë në orientimin dhe monitorimin e progresit të 

studentëve. Kjo tregon një qasje të mirëstrukturuar në ndjekjen e përvojës studentore 

dhe në krijimin e mekanizmave që reduktojnë riskun e braktisjes akademike. Mungesa 

e pikave të dobëta në këtë standard sugjeron nivel të mirë institucionalizimi. 

Standardi V.3 – Institucioni përdor sistem efikas informimi për studentët. 

Institucionet kanë investuar ndjeshëm në digjitalizimin e komunikimit me studentët 

dhe në ndërtimin e sistemeve efikase të informacionit. Përdorimi i platformave të 

shumta komunikimi dhe databazave elektronike garanton akses të vazhdueshëm të 

studentëve në informacionin akademik dhe administrativ. Veçanërisht pozitiv është 

implementimi progresiv i sistemeve të integruara si Pitagora, që synojnë 

automatizimin e aksesit studentor në informacion. Ky standard reflekton maturi në 

transformimin digjital të administrimit studentor dhe rritjen e transparencës 

institucionale. 

Standardi V.4 – Institucioni inkurajon pjesëmarrjen e studentëve në jetën 

institucionale. 

Institucionet kanë krijuar mekanizma funksionalë për përfshirjen aktive të studentëve 

në qeverisje, përmes përfaqësimit në Këshillat Studentore, strukturat e sigurimit të 

cilësisë, komitetet etike dhe organet kolegjiale. Gjithashtu, sistemi i këshilltarëve 

akademikë krijon një lidhje të drejtpërdrejtë ndërmjet studentëve dhe stafit akademik, 

duke lehtësuar integrimin akademik dhe përmirësimin e performancës. Megjithatë, 

rekomandimet për rritjen e mobilitetit tregojnë se pjesëmarrja studentore duhet të 

zgjerohet edhe në dimensionin ndërkombëtar, jo vetëm në atë institucional. 

Standardi V.5 – Institucioni ndjek një politikë të orientimit dhe këshillimit të 

studentëve. 

Ky standard tregon nivel të lartë konsolidimi në disa institucione. Praktikat e mira që 

lidhen me funksionimin e qendrave të shërbimeve studentore, orientimin individual, 

këshillimin akademik dhe mbështetjen e studentëve ndërkombëtarë reflektojnë 

profesionalizim të lartë në menaxhimin e përvojës studentore. Kjo ndikon pozitivisht 

në integrimin akademik, në adaptimin me jetën universitare dhe në progresin 

individual të studentëve. Mungesa e gjetjeve negative tregon që ky komponent është 

relativisht i stabilizuar. 

Standardi V.6 – Institucioni ndjek një politikë mbështetëse për kategori sociale 

të veçanta dhe aktivitete jashtëkurrikulare. 

Analiza tregon se institucionet kanë zhvilluar politika mbështetëse për studentët me 

rezultate të larta dhe për kategori sociale në nevojë, kryesisht përmes skemave të 

bursave. Kjo reflekton orientim drejt aksesit të barabartë dhe përfshirjes sociale. 

Megjithatë, ekspertët kanë evidentuar nevojën për rritjen e mundësive të mobilitetit 

ndërkombëtar dhe përmirësimin e infrastrukturës sportive dhe aktiviteteve 

jashtëkurrikulare. Kjo tregon se mbështetja sociale është funksionale, por dimensioni i 

zhvillimit të plotë të jetës studentore mbetet ende në proces konsolidimi. 

Standardi V.7 – Institucioni ofron literaturë bazë dhe ndihmëse për studentët. 

Bibliotekat dhe shërbimet bibliotekare janë vlerësuar si të mirëorganizuara dhe 

funksionale, duke ofruar kombinim të burimeve fizike dhe digjitale në mbështetje të 

procesit akademik dhe kërkimor. Kjo ndikon drejtpërdrejt në zhvillimin e 

kompetencave akademike dhe analitike të studentëve. 

Standardi V.8 – Institucioni favorizon punësimin e studentëve. 

Institucionet kanë ndërtuar mekanizma të mira për orientimin profesional të 

studentëve, përmes panaireve të punës, konkurseve të inovacionit, aktiviteteve 

sipërmarrëse dhe bashkëpunimeve me kompani me reputacion. Në disa institucione 

është evidentuar shkallë shumë e lartë punësimi e studentëve, si rezultat i 

partneriteteve të forta me sektorin privat. Gjithashtu, krijimi i zyrave alumni dhe 

përfshirja e tyre në rishikimin e kurrikulave reflekton një qasje strategjike ndaj lidhjes 

me tregun e punës. Ky standard përbën një nga avantazhet konkurruese më të 

dukshme të institucioneve të vlerësuara. 

Standardi V.9 – Institucioni ruan lidhje të vazhdueshme me ish-studentët e tij. 

Ky standard paraqet potencial të mirë zhvillimi, por ende jo plotësisht të konsoliduar. 

Megjithëse disa institucione kanë krijuar zyra alumni dhe kanë nisur iniciativa si 

“Alumni Talk”, ekspertët kanë evidentuar nevojën për institucionalizim më të fortë të 

këtyre mekanizmave. Rekomandimet për organizimin më të shpeshtë të takimeve dhe 

zhvillimin e aktiviteteve të rrjetëzimit tregojnë se marrëdhënia me alumnit ekziston, 

por ende nuk përdoret në mënyrë të plotë si instrument strategjik për promovimin 

institucional, feedback-un akademik dhe ndjekjen e karrierës së të diplomuarve. Ky 

standard mbetet një nga fushat me potencial të lartë për zhvillim afatgjatë. 

6. Konkluzione 

 

Analiza e rezultateve të akreditimit institucional për 9 institucionet e arsimit të lartë të 

akredituara të përfshira në këtë raport evidenton progres në konsolidimin e sistemeve 

të brendshme të sigurimit të cilësisë, forcimin e strukturave të qeverisjes 

institucionale, zhvillimin e ofertës akademike dhe orientimin gradual drejt një modeli 

më të integruar dhe më të përgjegjshëm të menaxhimit institucional. Rezultatet 

statistikore tregojnë se shumica e institucioneve kanë arritur nivele të kënaqshme të 

përmbushjes së standardeve, ku 7 nga 9 institucione (77.8%) kanë rezultuar me 

standarde të përmbushura plotësisht në vlerësimin përfundimtar institucional, ndërsa 2 

institucione (22.2%) me standarde të përmbushura kryesisht. 

Në nivel të përgjithshëm, gjetjet e ekspertëve reflektojnë një bilanc pozitiv të 

zhvillimit institucional, ku janë evidentuar 107 praktika të mira, kundrejt 17 pikave të 

dobëta, si dhe 63 rekomandime dhe 47 afirmime, çka tregon se institucionet kanë 

ndërtuar baza të qëndrueshme organizative dhe akademike, por njëkohësisht mbeten 

fusha që kërkojnë konsolidim të mëtejshëm. 

Nga analiza sipas fushave rezulton se Fusha V – Studentët dhe mbështetja e tyre 

paraqitet si dimensioni më i konsoliduar, me përmbushje të plotë të standardeve nga të 

gjitha institucionet dhe me numrin më të lartë proporcional të praktikave të mira. 

Gjithashtu, Fusha III – Programet e studimit, mësimdhënia dhe vlerësimi evidentohet 

si një nga fushat më të zhvilluara, duke reflektuar orientim të qartë drejt cilësisë 

akademike, lidhjes me tregun e punës dhe integrimit të komponentit praktik në 

procesin mësimor. Nga ana tjetër, Fusha IV – Aktiviteti shkencor/artistik dhe 

inovacioni rezulton fusha me sfidat më të mëdha, ku evidentohet numri më i lartë i 

rekomandimeve dhe pikave që kërkojnë përmirësim, veçanërisht në drejtim të 

financimit të kërkimit, prodhimtarisë shkencore, ndërkombëtarizimit dhe 

institucionalizimit të kulturës kërkimore. 

Analiza sipas standardeve tregon se institucionet kanë bërë progres në ndërtimin e 

politikave strategjike, formalizimin e proceseve akademike dhe administrative, 

zhvillimin e partneriteteve dhe përmirësimin e mbështetjes studentore. Megjithatë, 

evidentohen ende nevoja për forcimin e mekanizmave të matjes së performancës 

institucionale, konsolidimin e kapaciteteve akademike dhe kërkimore, rritjen e 

mobilitetit ndërkombëtar dhe zhvillimin e ofertave më fleksibël akademike, përfshirë 

programet e të nxënit gjatë gjithë jetës. 

